
UMLANDVO NGEMPHILOYAMI

 Ake sikhotsamise tinhloko tetfu kwesikhashana
sitokhuleka.
Babe wetfu loseZulwini lonemusa, kungematfuba

lamahle kakhulu ekusondzela kuWe, Nkulunkulu wetfu
neMsindzisi. Kuva leliculo lelimnandzi kangaka, UmuKhulu
Simakadze, kusiniketa lugcozi ngoba siyati kutsi Umukhulu.
Futsi siyakhuleka kutsi bukhulu baKho butobonakaliswa
kitsi kabusha, manje ntsambama, sisakhuluma. Bekusolo
kungumshikashika wami, kwekucala kusukela eminyakeni
leminengi, ngetama kubuyeketa imphilo leyendlula, futsi
ngiyakhuleka kutsi Utanginika emandla na—naloko
lengikudzingako, Nkhosi, kutsi ngibe kulelihora. Futsi
kwangatsi onkhe emaphutsa ami emphilweni angaba kuphela
litje lelitawunyatsela labanye, lelitawubasondzeta edvute naWe.
Siphe kona, Nkhosi. Kwangatsi toni tingawubona umzila
etihlabatsini tesikhatsi, futsi kwangatsi tingaholeleka kuWe.
Letintfo leti siticela eGameni leNkhosi Jesu. Ameni.

Ningahlala phansi.
2 [Umnaketfu Glover utsi, “Kungabanjani uma
ungakhulekela lamaduku ngaphambi kwekutsi ucale
na?”—Umhl.] Ngingatfokota. [“Kukhona lawo nalawa
ladzinga kukhulekelwa.”] Kulungile, mnumzane, ngiyabonga.
Njengalendvodza lengcwele, uMnaketfu Glover, lesengimati
manje iminyaka letsite, ngibe nenhlanhla yekuba naye
kwesikhashana itolo kusihlwa. Futsi ungitjele kutsi…uke
walaliswa kwesikhashana, aphumula. Namanje, eminyakeni
lengemashumi lasikhombisa nesihlanu budzala, ubuyela kuyo
inkonzo yeNkhosi. Angikakhatsali incenye njengoba benginjalo
ngaphambi kwekuva loko. Bengicabanga kutsi ngikhatsele,
kodvwa a—angikholwa kutsi ngikhatsele. Ubeke lapha kimi
emaduku, e—esimeni setimvilopho, nalokunye, lasafakwe kuto
futsi savele apakishiwe.
3 Manje, noma ngubani wenu nine lenilalele emisakatweni,
noma lenilapha, lenifisa lamanye kulamaduku, futsi
ninga…IAngelus Temple ihlale iwatfumela, sonkhe
sikhatsi. Ungabhalela khona lapha eAngelus Temple futsi
batolikhulekela, ngoba ngitonicinisekisa kutsi kusemBhalweni
loko. Kusetsembiso saNkulunkulu.
4 Uma kukutsi ufuna kutsi ngikhulekele lomunye
wenu, kungabe kungani, ngitakutfokotela kwentanjalo.
Kuyofanele ungibhalele ngelibhokisi leliposi 3-2-5, 325,
Jeffersonville, kupelwa kanje J-e-f-f-e-r-s-o-n-v-i, kube
bo l lababili na, e. Jeffersonville, eIndiana. Noma uma

ungeke uyikhumbule inombolo yeliposi, vele ubhale utsi
“Jeffersonville.” Kulidolobhanyana nje, lelinebantfu labatsi
ababe tinkhulungwane letingemashumi lamatsatfu nesihlanu.
Wonkhe umuntfu uyangati lapho. Ngako sitakutfokotela
kukhulekela liduku sikutfumelele lona.
5 Futsi, manje, sibe nemphumelelo lenkhulu ngekwenta loku,
ngoba…Uyokutfola kubhancwe nencwajana lelifomu, kutsi
bantfu emhlabeni wonkhe jikelele bayawakhulekela njalo
ekuseni ngensimbi yemfica, nangensimbi yelishumi nakubili
nangensimbi yesitsatfu. Futsi ungacabanga nje, umhlaba
wonkhe lemuva, sikhatsi sini sebusuku nje lesi lekufanele
bavuke bente lomkhuleko. Ngako uma onkhe lamashumi
etinkhulungwane, futsi laphindvwe katinkhulungwane,
atfumela imikhuleko kuNkulunkulu ngasona lesosikhatsi
mayelana nalenkonzo, sifo sakho, Nkulunkulu angeke aze
akwale loko. Ngako manje tsine, njengoba ngisho, asinato
tinhlelo, asifuni ngisho peni munye wemali. Tsine nje si…Uma
singakusita, nguloko lesikutele lapha. Ngako asiku…

Kukhona lomunye loletsa lesinye sicuku semaduku.
6 Manje, uma ungenalo liduku lebewufuna kulitfumela,
kulungile, ungavele ubhale, noma kunjalo. Uma ungalidzingi
njengamanje, ligcine eNcwadzini yeTento, eBhayibhelini,
sahluko 19. Futsi kuyoba yintfwanyana nje lemhloshana
leyi ribhoni letotfunyelwa kuwe, nemiyalo letakwatisa kutsi
ungativuma kanjani tono takho kucala. Bese (ngiyabonga)
ungativuma kanjani tono takho. Ungake wetame kucela
noma yini kuNkulunkulu uma ungakatihlambululi kucala
kuNkulunkulu. Niyabona na? Futsi-ke uyayalwa kuloku
kutsi ubite bomakhelwane bakho, nemfundisi wakho. Uma
unalokutsite enhlitiyweni yakho nganoma ngubani, hamba
ukulungise kucala, bese uyabuya. Bese uyakhuleka, ube
nemhlangano wemkhuleko ekhaya lakho, bese ufasela leliduku
esembatfweni sakho lesingekhatsi, bese ukholwa Nkulunkulu.
Kulawo mahora nje lamatsatfu, ngelilanga, kutawuba nebantfu
emhlabeni jikelele lebatawube bakhuleka, luchungechunge
umhlaba wonkhe jikelele.
7 Manje ke lakho, ngesihle, vele nje ulitfumele. Futsi—futsi,
manje, ngeke sibuye sikubhalele sikubelesele noma sikutjele
ngeluhlelo tsite lesinalo. Sifuna kutsi usekele loluhlelo, kepha
asi—asinalo lwenu lesingalusekela. Niyabona na? Ngako u…
Akusiko kutfola likheli lakho, kuphela kukutsi sitfole indzawo
nenkonzo yeNkhosi, lesetama kuyichuba.
8 Manje asikhotsamise tinhloko tetfu. Uma ulalele
emsakatweni, uphetse neliduku lakho, vele ubeke sandla sakho
kulo sisakhuleka.
9 Nkhosi lenemusa, siletsa kuWe lamaphasela lamancane,
encenye lamanye awo abukeka mhlawumbe njengemavesti

emntfwana, noma—noma lihenjana langaphansi, noma
mhlawumbe emabhudzanyana ebantfwana, noma—noma
lokutsite, liduku, leliya kulogulako nalohluphekile. Nkhosi,
kumayelana neLivi laKho kutsi sente loku. Ngoba siyafundza,
eNcwadzini yeTento, kutsi batsatsa emtimbeni wenceku
yaKho, Pawula, emaduku netindvwangu, ngoba bebakholwa
kutsi uMoya waKho wawukulendvodza. Nemimoya lemibi
yaphuma kubantfu, tinkhatsato netifo tasuka kubo, ngoba
bakholwa. Futsi manje siyacondza, Nkhosi, kutsi asisuye Pawula
loNgcwele, kepha siyati kutsi usenguYe Jesu. Ngako siyakhuleka
kutsi Uhloniphe kukholwa kwalabantfu laba.
10 Kwake kwashiwo kanye kutsi ngesikhatsi Israyeli,
etama kulalela Nkulunkulu, bekabanjwe elugibeni, lwandle
embikwabo, tintsaba nhlangotsi tonkhe, nemphi yaFaro
isondzela. Futsi lomunye washo, kutsi “Nkulunkulu wabuka
phansi kuleyoNsika yeMlilo, ngemehlo latfukutsele, nelwandle
lwesaba lwahlehlela emuva lona ngekwalo, lwavulela Israyeli
indlela kwewelela eveni lesetsembiso.”
11 O Nkhosi, phindza ubuke phansi, uma lamaphasela abekwa
emitimbeni legulako njengesikhumbuto seLivi laKho leliphilile.
Kwangatsi sifo singesaba, buka eNgatini yeNdvodzana
yaKho, Jesu, Lowafela lenhlawulo lena. Kwangatsi sitsa
singaba nekwesaba sisuke, kuze labantfu laba bachubekele
esetsembisweni, lesitsi, “Etikwato tonkhe tintfo,” kutsi kusifiso
saKho “kutsi siphumelele kahle emphilweni.” Siphe kona,
Babe, ngoba sikutfumela loku nga—ngalesosimo enhlitiyweni
yetfu. Futsi leyo yinjongo yetfu. Sikutfumela ngeliGama laJesu
Khristu. Ameni.

Ngiyabonga,MnaketfuGlover. Ngiyabonga,mnumzane.
12 Manje, kusihlwa njengoba kukuvalwa kwalencenye
yalemvuselelo, angati noma itawusakatwa noma cha, kodvwa
ngitsandza kusho (uma kungeke kwenteka) kulabalalela
emsakatweni, kutsi lena kube ngulenye yetinkonzo letimnandzi
kakhulu kulengike ngaba nato eminyakeni leminengi, nengi.
Beyisolo icinile, ivakala, itsandzeka kakhulu, inkonzo
lenekubambisana lebengikuyo sikhatsi lesidze.
13 [Umzalwane utsi, “Sitawube sisemoyeni kuze kushaye
imizuzu lelishumi nesihlanu ishayile insimbi yesine, mnaketfu.
Futsi bakulalele, kuyo yonkhe iCalifornia lengaseningizimu,
kuze kuyoshaya etichingini, nasemikhunjini. Sitfola imibiko
kubo. Ngako banengi labakulalele, tinkhulungwane nemashumi
etinkhulungwane.”—Umhl.] Ngiyabonga, mnumzane. Kuhle
kakhulu. Ngiyatfokota kuva loko. Nkulunkulu anibusise
nonkhe.
14 Futsi impela njalo bengisolo nginendzawo lefutfumele
enhlitiyweni yami ngeAngelus Temple, ngekumela kwayo
liVangeli leligcwele laJesu Khristu. Futsi, namanje, ku—

kubukeka kuphatselene nami kakhulu manje. Kubukeka
kwangatsi, emvakwekuhlangana nawowonkhe umuntfu
nekubona umoya wabo lomuhle, sengitibona ngiba ngulomunye
wenu nje kakhulu kunaloku bengihlala ngingiko. Nkulunkulu
anibusise, lowo ngumkhuleko wami. Futsi…[Libandla lishaya
lihlombe—Umhl.] Ngiyabonga, ngemusa.
15 Manje, kuvakele namuhla kutsi bengitsandza kukhuluma
nani kwesikhashana nge: Umlandvo Ngemphilo Yami. Loko
kuyintfo le—lematima kimi. Loku kutawube kukwekucala
kusukela ngetama kukwenta eminyakeni leminengi. Angeke
ngibenaso sikhatsi sekugcila kuko, kodvwa nje kutawuba
yincenye yako. Futsi, nalapha, ngente emaphutsa lamanengi,
ngente tintfo letinengi letingasito. Ngako ngitawufisa, kutsi
nine lenilalele umsakato nani nine lenikhona, kutsi ningatsatsi
emaphutsa ami abe ngematje-etikhubekiso kini, kodvwa abe
ngematje-ekunyatsela kutsi anisondzete edvute neNkhosi Jesu.
16 Ngako-ke, kusihlwa, emakhadi ekukhulekelwa atoniketwa
enkonzweni yekuphiliswa kusihlwa nje. Manje, uma sikhuluma
ngenkonzo yekuphilisa, akusho kutsi sitawuphilisa umuntfu
lotsite, sitawu “khulekela lotsite.” NguNkulunkulu lophilisako.
Bekasolo nje anemusa kimi, kuphendvula umkhuleko.
17 Futsi bengikadze ngikhuluma namenenja wemvangeli
lodvumile, lapha esikhatsini lesingengakanani lesendlulile,
futsi—futsi ke kwabutwa kutsi kuyangani lomvangeli
angakhulekeli labagulako. Nalomvangeli waphendvula
watsi ku—kulomenenja wetinkonzo tami, watsi, “Uma…”
Lomvangeli ukholelwa ekuphilisweni kwebuNkulunkulu.
Kodvwa uma angacala kukhulekela labagulako,
kungatsikameta inkonzo yakhe ngoba lusito lwetimali ulutfola
emasontfweni. Emabandla lamanengi, nalamanengi awo,
akakholelwa ekuphiliseni kwebuNkulunkulu.
18 Ngako ngiyamatisa futsi ngiyamhlonipha lomvangeli
ngoba ugcina indzawo yakhe, sikhundla semsebenti wakhe.
Mhlawumbe bekanga…Ngingeke ngiyitsatse indzawo yakhe,
nami ngiyangabata kutsi angayitsatsa indzawo yami. Sonkhe
sinendzawo eMbusweni waNkulunkulu. Sonkhe sihlanganiswe
ndzawonye. Tipho letehlukene, kodvwa nguMoya lofanako.
Tibonakaliso letehlukene, ngicondze kutsi, kodvwa nguMoya
lofanako.
19 Futsi, manje, kusihlwa tinkonzo titocala…Ngicabanga
kutsi batsite ikhonsathi icala nase igabence insimbi yesitfupha.
Futsi, manje, uma ulapho kufinyelela khona umsakato, wota
utolalela loku. Ku…Kutawubakuhle, kuhlala kunjalo.
20 Futsi-ke ngifisa kusho kutsi emakhadi ekukhulekelwa
atawukhishwa masinyane emva kwalenkonzo, uma nje
lenkonzo seyiphelile, nangabe ulapha futsi ufuna likhadi
lekukhulekelwa. Ngiyaliwe laphaya khona madvute nje,

indvodzana yami noma uMnumz. Mercier noma uMnumz.
Goad, batawube baniketa emakhadi ekukhulekelwa. Hlala nje
esitulweni sakho. Kutawuba nje masinyane emva kwekuba
inkonzo seyiphumile, hlala nje esitulweni sakho kuze
labafana behle ngelilayini banikete emakhadi ekukhulekelwa
ngekushesha. Loko kutawuba kubovulande labasesitezi noma
laphansi, nomakuphi, etindzaweni letingaphansi tekugcina
noma-ke kukuphi laph’ukhona, hlala nje esitulweni sakho
nalabafana batawukwati kutsi ulapha nje ngoba ufuna likhadi
lekukhulekelwa. Manje-ke kusihlwa sitawube sikhulekela
labagulako. Futsi uma iNkhosi ingakaguculi imicabango
yami, ngifuna kushumayela ngalesisihloko kusihlwa, Uma
UngasiKhombisa LoBabe, KutawuSenetisa Tsine.
21 Manje ngifisa kufundza sihloko salendzaba manje
ntsambama, kutsi ngendlalele uMlandvo Ngemphilo, itfolakala
eNcwadzini yemaHebheru, sahluko 13, futsi asicale lapha
nge…Ngingatsi evesini 12.

Ngako-ke naye Jesu, kuze angcwelise bantfu ngengati
yakhe, wahlupheka ngaphandle kweligede.

Asiphumele…ngako-ke kuye ngaphandle
kwenkambu, setfwale lihlazo lakhe.

Ngoba lapha site umuti lomile njalonjalo, kodvwa
siyawufuna lotako.

22 Manje ngulonahlobo lwesifundvo ke lesi. Ngoba, niyabona,
uma kungumlandvo wemphilo, noma kuyini lenye lephatselene
nemuntfu, asikudvumisi loko, futsi ikakhulukati li—limuva
lemuntfu, uma bekukadze kumnyama njengekwami. Kodvwa
ngicabange, uma sifundza umBhalo, Nkulunkulu utawubusisa
lomBhalo. Ngako umcabango wami kutsi:

Kutsi lapha site umuti lomile njalonjalo, kodvwa
sifuna lotako.

23 Manje, ngiyati kutsi niyitsandza kabi iLos Angeles.
Ninelilungelo lekwentanjalo. Impela lingulelikhulu, nalelihle
lidolobha. Nenkhungu nentfutfu yawo nalokunye, kepha
ilidolobha lelihle, lelinesimo selitulu lesihle. Kodvwa
lelidolobha lingeke lema, lifanele lifike lapho liphela khona.
24 Ngike ngema eRome (lapho kwakukhonakhona
babusi labakhulu) nemadolobha lebebacabanga kutsi
bawakhela ingunaphakadze, futsi ungagubha ngisho emafithi
langemashumi lamabili kuze utfole tindzala tayo.
25 Ngike ngema lapho boFaro bebanemibuso yabo lemikhulu,
futsi ungagubha ujule emhlabatsini kuze utfole lapho boFaro
labakhulu bebabusa khona.
26 Sonkhe siyatsandza kucabanga ngelidolobha letfu
nendzawo yetfu. Kodvwa, khumbula, lingeke lime.

27 Ngisengumfanyana ngangivamise kuya esihlahleni
lesikhulu semaphuli. Eveni lami sinaletinengi tingodvo
leticinile. Futsi-ke besinaletihlahla temaphuli, umaphuli
longushukela, nalona lesiwubita ngekutsi “ngumaphuli locinile”
ne “maphuli lotsambile.” Lesizemuzemu lesi sesihlahla
lesikhulu, kwakusihlahla lesihle kakhulu. Futsi-ke uma
ngibuya emasimini, kuyosebenta ngelifolishi ne—netivuno,
ngangitsandza kuya kulesihlahla lesi lesikhulu ngi—ngifike
ngihlale phansi kwaso ngi—ngibuke etulu. Futsi ngangibuka
lamakhulu, emagala lamakhulukati aso anyakatiswa ngumoya,
sicu lesikhulu nalesibanti. Futsi ngatsi, “Uyati, ngikholwa kutsi
lesihlahla lesi siyohlala iminyaka lengemakhulu nemakhulu.”
Kungesiko kadzeni ngike ngatsi kusibuka lesihlahla lesidzala,
sesiyinkinga nje.
28 “Ngoba lapha site umuti lomile njalonjalo.” Cha, akukho
lutfo lapha kulomhlaba longakubuka lokungayikuphela.
Kumele kubenesiphetfo. Konkhe lokufako kumele
kudedele lokungafi. Ngako akukhatsalekile kutsi siyakha
kahle kangakanani imigwaco yetfu lengutsela-wayeka,
noma singatakha kahle kanjani takhiwo tetfu, konkhe
kutomele kushabalale, ngoba lapha akukhontfo lengema.
NgulokungaBonwa kuphela lokumile.
29 Ngikhumbula indlu lesasihlala kuyo, kwakuyindlu lendzala
yetingodvo lebhadvwe ngeludzaka. Ngi…Mhlawumbe
labanengi abakaze bayibone indlu lebhadvwe ngeludzaka.
Kodvwa yonkhe beyibhadvwe yaze yayoshaya etulu ngeludzaka,
netingodvo letinkhulu leticatsa letatisendlini lendzala,
ngangicabanga kutsi leyondlu iyohlala emakhulu eminyaka.
Kodvwa, niyati, namuhla lapho lendlu yayakhiwe khona
sekuyindzawo leyentelwe umsebenti lomkhulu wekwakha
tindlu. Sekwehluke ngalenye indlela. Konkhe kuyagucuka.
Kodvwa…
30 Futsi ngangivamise kubona babewami, bekayindvodza cishe
lemfisha, lesikhwahla, lenemandla kakhulu, futsi bekangulenye
yemadvodza lamancane lanemandla kakhulu lebengiwati.
Ngahlangana neMnumz. Coots, umfo lebekavamise kusebenta
naye etingodvweni, bekajuba tingodvo, kwatsi nje cishe emva
kwemnyaka, neMnumz. Coots ungumngani wami lolunge kabi,
nelidikhoni ebandleni iFirst Baptisti, wase utsi, “Billy, ufanele
kuba yindvodza lenemandla impela.”

Ngase ngitsi, “Cha, anginawo,Mnumz. Coots.”
31 Watsi, “Uma wafuta babe wakho, utawuba nawo.”
Watsi, “Ngiyibonile leyondvodza, yayisindza emaphawondi
lalikhulu nemashumi lamane, alayisha lugodvo encoleni yedvwa
jwi, lolwalusindza emaphawondi langemakhulu layimfica.”
Bekakwati yena kukwenta. Bekanemandla. Ngangimbona uma
sekabuya atogeza alungela kudla lidina, umaMake asambita.

32 Futsi sasinesihlahla lesidzala semahhabhula ngembili
ebaleni, futsi-ke kwakunatintsatfu noma letine letincane
nawuya ngasemuva. Futsi lapho nje esihlahleni lesisemkhatsini
kwakunengilazi lebukeka iyindzala, lebeyephukile, sibuko,
lesikhulu. Sasibetselwe esihlahleni ngenhlanye ngetipikili
letigotjelwe ekhatsi. Lokufana nje naloku labanye benu
nine babati labalalele leningakubita ngekutsi “ikhothenga.”
Kwakugotjiwe kuze kukhone kubamba ingilazi inganyakati.
Kwakukhona likamo lelidzala lensimbi. Bangakhi labake
balibona lelidzala lensimbi…inhlobo yefashini lendzala
yelikamolensimbi na? Ngisalibona.

33 Futsi-ke kwakunelibhentji lelincanyana lekugezela,
kulipulangwana nje lelinemlentana lotjekile ngaphansi
kwalo, lishayelwe esihlahleni. Kwakukhona ipampi lencane,
lendzadlana, yencenye yesibabule lapho lesasipompa ngayo
emanti siwakhiphe, futsi sasigezela kulesihlahla lesi lesidzala.
NaMake bekavamise kutsatsa emasaka emphuphu ente
emathawula. Ukhona lowake wasebentisa lithawula lelisaka
lemphuphu na? Yebo-ke, ngineliciniso ngitiva ngisekhaya
manje. Nalawo mathawula lamakhulu, lamadzala lahhedlako!
Kwakutsi lapho asasigeza tsine bantfwanyana, beka…
kwakuba ngatsi ususa sikhumba njalo nakagudluta.
Ngiyalikhumbula lelothawula lelidzala lelisaka lemphuphu.
Bekayaye advonse letinye taletintsambo telisaka, ente
tikhitsikhitsi, kuze lihlobiseke.

34 Bangakhi labake balala kumatalase wetjani besiguco na?
Yebo-ke, ngitawu—ngitawutsi! Bangakhi lebake bati kutsi
wawunjani umcamelo wetjani na? Yebo-ke, Mnaketfu Glover,
ngisekhaya manje, kakhulu impela! Matalase wetjani besiguco,
yebo-ke, akusiko kudze ngisukile kuwo nje, futsi wa…
O, ku—kulaleka kamnandzi, upholile. Bese-ke ngesikhatsi
sasebusika batsatsa umbhedze wetinsiba lomdzala bawubeke
etikwawo, niyati ke, bese kubekwa sicephu seliseyili etikwetfu
ngoba lichwa lalishaya e—e—etimfeni tendlu, niyati, lapho
emapulango ekufulela bekaphakama angahlangani khona,
niyati, nesitfwatfwa besingena khona. Futsi, o, ngisakhumbula
kahle kakhulu loko.

35 NaBabe bekaneli blashi lekushefa. Ngi…Manje loku
kutonitsintsa. Lalentiwe ngemacembe emmbila, liblashi
lekushefa nemacembe emmbila. Bekayaye atsatse insipho
yamake lendzala leyentiwe ngemlotsa welukhuni locutjaniswe
nemanti lebekayentile, ayitamatise bese uyifaka ebusweni
ngaleliblashi lemacembe emmbila, bese ushefa ngalenkhulu,
ireyiza lendzala lecondzile. Kwakutsi ngeliSontfo atsatse si—
siceshana seliphepha, alifake esiphikeni sakhe, bebagcoka
bokhololo labentiwe ngetincetu tesihlahla lokwentiwa ngato
emaphepha bese uwufaka utungelete siphika kanje kuvikela



8 UMNAKETFU BRANHAM

e—e—emagwebu angangeni esiphikeni sakhe selihembe. Wake
wakubona loko kwentiwa na? Ini, hhe, hhe!
36 Ngikhumbula umtfonjana lomdzala ngale ngaphansi, lapho
sasikha khona emanti ekunatsa, futsi sikhe emanti etfu
ngesigubhu lesidzala seliselwa sekukha emanti. Bangakhi
labake basibona sigubhu seluselwa sekukha emanti na? Yebo-
ke, bangakhi kini labavela eKentucky, nakanjani? Ya, kulungile,
buka nje lapha kulabaseKentucky. Yebo-ke, hhe, ngi—ngikhona
impela…Bengicabanga kutsi bonkhe babaseOkies nebase
Arkies lapha, kepha kubonakala kwangatsi iKentucky nguyona
lehamba embili. Yebo-ke, batfole i oyili eKentucky etinyangeni
letimbalwa letendlulile, niyati, mhlawumbe kungako labanye
babo beta ngalapha nje.
37 Futsi-ke ngiyakhumbula Babe bekavamise kubuya atogeza
kulungela lidina, bekagoca imikhono yakhe, nalemikhono yakhe
lemifishane letiguntu. Kwakutsi uma aphakamisa imikhono
yakhe kutogeza, atsele emanti ebusweni bakhe, kunyakate
emamasela emikhonweni yakhe lemincane. Futsi ngatsi, “Uyati,
babe wami uyophila aze abe neminyaka lelikhulu nemashumi
lasihlanu budzala.” Bekanemandla! Kepha wafa aneminyaka
lengemashumi lasihlanu nakubili. Niyabona na? “Lapha site
umuti lomile njalonjalo.”Kunjalo. Singeke sihlale njalo njalo.
38 Manje ake sitsi kuhambahamba, sonkhe. Nonkhe lapha
ninawo umlandvo wemphilo yenu, njengoba nami nginawo,
futsi kuhle kutsi uke utsi kukhumbula lokwake kwenteka kanye
emvakwesikhatsi. Anicabangi kanjalo na? Uke utsi kubuyela
emuva, sonkhe ke akesitsi kubuyela emuva kwesikhashana,
sibuyele kuleto tehlakalo letifananako sisesebantfwana
labancane.
39 Futsi manje incenye yekucala yalomlandvo wemphilo.
Ngitawutsi nje hlokoloti, ngoba kusencwadzini nalabanengi
benu banayo lencwadzi.
40 Ngatalelwa endlwaneni leyakhiwe ngemapulango entsabeni,
etulu le etintsabeni taseKentucky. Bebanendlu yelikamelo
linye lebesihlala kuyo, kwakungakendlalwa methi phansi,
kungekho ngisho lipulango lelilodvwa phansi, kwakusiyilo
nje lesingenalutfo. Nesicu, sicu lesijutjwe ngetulu sinemilente
lemitsatfu, lelo kwakulitafula letfu ke. Bonkhe labo
bantfwana bakaBranham bebalakanyana batungelete lapho,
nangaphandle embikwendlu lendzala leyakhiwe ngemapulango,
sitihuce ngelutfuli ngephandle, sibukeke kuhle kwesicuku
sema ophosamu atihuca elutfulini laphaya, niyati, bonkhe
bomnaketfu labancane. Sasiyimfica, nentfombatanyana
yinye, yayiphila kamatima emkhatsini wesicuku lesingaka
sebafana. Sifanele siyihloniphe namuhla ngaletotintfo lesatenta
ngaletotinsuku. Bekangakhoni kuhamba natsi nomakuphi,
sasimcosha simbuyisele emuva, bekayintfombatane. Ngako

bekangakhoni kukumela, niyati. Ngako sasi…Nakuko
konkhe…
41 Ukhumbule kutsi emuva kwelitafula sasinetitulo letimbili
nje vo, futsi tatakhiwe ngemagcolo eligala. Kuhlanganiswe
nje emagcolo lasengemahlumela lahlanganisiwe ndzawonye,
bese kutsi lingaphansi liphicwe ngeligcolo lemhikhori. Ukhona
lowake wasibona situlo lesentiwe ngeligcolo lemhikhori na?
Ya. Futsi ngisamuva Make noko. O, emvakwaloko sangena
endzaweni lapho bekunesiyilo semapulango phansi, agone labo
bantfwana ematsangeni akhe kanje, futsi athulisa bantfwana
ngekushaya situlo bhankla, asishaye bhankla, abhambadze
naphansi. Futsi ngiyakhumbula uma kuvinjelwa lalabancane
kutsi bangaphumi emnyango, nangabe awasha noma enta
lokutsite, bekaye alalise situlo ngetinyawo sivundle emnyango,
kuvimbela labancane bangaphumi uma aye emtfonjeni kuyokha
emanti, nalokunye.
42 Futsi Make bekanelishumi nesihlanu leminyaka
budzala mhla ngitalwa, Babe bekanelishumi nesiphohlongo.
Ngangiwekucala kulabantfwana labayimfica. Bangitjela kutsi
kulokusa lengatalwa ngako…
43 Manje, sasiphuye kakhulu, siphuye lokwendlula
kuphuya. Futsi sasingenalo ngisho lifasitelo kulendlwanyana
yemapulango. Yayinentfwana lesasivalo semapulango
lowawuyivula. Ngiyangabata kutsi nake nayibona intfo
lefana naleyo. Umnyangwana wemapulango lowawuvulwa
esikhundleni selifasitelo, uyakuvula emini ukuvale ebusuku.
Sasingakhanyisi emalambu agezi noma singakhanyisi ngisho
siphefu kuletotinsuku, sasinaloku lenikubita ngekutsi “lilambu
lagrizi.” Manje, angati noma nike nati kutsi lilambu lagrizi
kwakuyini. Yebo-ke, nitsi…Futsi nake natsenga…nakhanyisa
ngelichuzu lesihlahla sesipheshula na? Uvele utsatse lichuzu
lesipheshula nje ulokhele bese ulibeka etikwesimbonyo,
litawuvutsa. Futsi loko…kubhunya intfutfu kancanyana,
kodvwa bebangenayo ifenisha, noko, lebeyingabhunyiseleka.
Ngako kwa…lendlu yemapulango yayitfola kubhunyelwa
yintfutfu. Yayiphuma kalula ngoba yayiyinengi indzawo
eluphahleni etulu laphaya yekudvonsa intfutfu. Ngako ya…
44 Ngatalwa ngenyanga yaMabasa ti—ti 6, nga 1909. Kusobala,
niyati, kungako sekungenta ngitsi kweca kancane emashumi
lamabili nesihlanu manje. Futsi ngako, ngaloko kusa lengatalwa
ngako, Make utsi bavula lelifasitelo. Manje, sasite bodokotela,
kwakunembelekisi. Nje…Nalowo mbelekisi bekungugogo
wami. Ngako-ke mhla ngitalwa nekucala kwami kukhala,
na—naMake bekafuna kubona umntfwanakhe. Be—bekacishe
abe ngumntfwana kwasayena ngekwakhe. Kwatsi uma
bavula lelifasitelwanyana, lapho nje nakudzabuka kusa, cishe
ngensimbi yesihlanu. Ne…Kwakukhona inyoni lekutsiwa
lisomi ihleti eceleni kwelihlashana. Njengoba nonkhe nisibonile

sitfombe sayo e—encwadzini yemlandvo ngemphilo yami. Lisomi
lelidzala lalihleti lapho lihlabela ngakokonkhe lokukulo.
45 Bengisolo ngititsandza njalo letinyoni lekutsiwa ngemasomi.
Manje, nine bafana leningilalele emsakatweni, ningatidubuli
tinyoni tami. Niyabona, titi—titi—titi…Tona titinyoni tami.
Nike neva ngalenganekwaneyelisomi, kutsi entiwa yini kutsi
libe nesifuba lesibovu na? Ngitawuke ngitsi kuma lapha
kwesikhashana. Yatfola kanjani lesifuba sayo lesibovu…
KwakuneNkhosi yemakhosi leyayifa ngalelinye lilanga
esiPhambanweni, Bekeva buhlungu futsi kute lobekangeta
kuYe. Bekangenamuntfu longaMsita. Ngako kwakunalenyoni
lencane lebeyinsundvu lebeyifuna kudvoncula letipikili
esiPhambanweni, yasolo indizela esiPhambanweni idlutfula
letotipikili. Yayiyincane kabi kutsi ingatikhipha, futsi yaze
yababovu esifubeni ngenca yengati. Kusukela lapho-ke sifuba
sayo solo saba bovu. Ningayidubuli, bafana. Yiyekeleni.
46 Yayihleti eceleni kwelifasitelo, intjilota njengoba
kuhlabelela emasomi. Na—naBabe wase ufuca lifasitelo alivula.
Futsi ngesikhatsi bafuca lomnyango fasitelo balivula, loko
kuKhanya lenikubona esitfombeni kuta kuvunguta efasitelweni,
kusho make, kwase kulenga etikwembhedze. Gogo akatanga
kutsi kufanele atsini.
47 Manje, tsine si…kwakungesiwo umndeni lokholwako.
Bantfu bakitsi bangemaKhatolika. NgingumAyirishi nhlangotsi
totimbili. Babewami ungumuAyirishimbamba, Branham.Make
wami ungumHarvey; kuphela, babe wakhe washada liNdiya
leliliCherokhi, ngako loko kwahlukanisa ingati yebu Ayirishi.
Futsi Babe naMake bebangayi esontfweni, futsi abashadelanga
esontfweni futsi bebangenankholo sanhlobo nje. Futsi emuva
le etintsabeni laphaya kwakungekho ngisho kwasabandla
laseKhatolika. Ngako bafika nebakhi bekucala, boBranham
lababili beta ngalapho, futsi kusukela lapho ke kwavumbuka
sonkhe lesitukulwane sakaBranham; situkulwane salomndeni.
48 Wase uyavula…Ngesikhatsi bavula lelifasitelo lokuKhanya
loku kwema lapho, abatanga kutsi kufanele benteni. Babe
bekatitsengele (kwasho Make) i ovaloli lensha yalomcimbi.
Bekeme ne…imikhono yakhe isesifubeni se ovaloli lendzala,
njengalawo lebekasetjentiswa tisebenti temahlatsi netetingodvo
ngaletotikhatsi. Futsi kwabesabisa.
49 Yebo-ke, emva kwekuba sengivukile mhlawumbe
senginetinsuku letilishumi budzala, noma lokutsite, bangitsatsa
bangiyisa enhla esontfweni lelincane lemaBaptisti lebelibitwa
ngekutsi yi “Opossum Kingdom.” Libandla iOpossum Kingdom
Baptisti. Lelo ligama impela. Kwakunemshumayeli lomdzala
wesifundza, umshumayeli loyifashini lendzala yemaBaptisti
bekefika lapho kanye njalo etinyangeni letimbili. Nge…
Bantfu babekhonta kafishane nje ndzawonye, bebahamba

bahlabele emaculo, kodvwa bebajwayele kushumayela kakhulu
ngemgibeli walesosifundza. Bebambhadala kanye ngemnyaka
ngelisaka lematsanga naletinye tintfo letimbadlwana letinjalo,
niyati, loko bantfu bebakutfola bamnike kona. Futsi wefika
ke lomshumayeli lomdzala, wase ungentela umkhuleko
njengemfanyana. Loko kwakuluhambo lwami lwekucala
lwekuya esontfweni.
50 Ngemnyaka cishe…letsite cishe iminyaka lemibili ngetulu
budzala, umbono wekucala wabonakala.
51 Yebo-ke, besebakhulumile kuleyondzawo letungelete
tintsaba kutsi lokuKhanya loku kwangena. Ngako betama
ke kukucagela. Labanye babo batsi kungenteka kube
kwakukukhanya kwelilanga lokwahlaba esibukweni endlini.
Kepha kwakungekho sibuko lapho. Nelilanga lalingakaphumi,
ngako kwakusesekuseni kakhulu, kuyinsimbi yesihlanu
enhloko. Base-ke, o, bavele baKutsalasisela nje. Nasengicishe
futsi ngi…cishe sengisondzele eminyakeni lemitsatfu
budzala…
52 Manje, kufanele ngetsembeke. Kunetintfo lapha
lengingatsandzi kutisho, futsi ngifisa kungatsi ngingayendlulisa
ngingayisho. Kodvwa noko, kukhuluma liciniso, kufanele
ukhulume liciniso uma kucondzene nawe lucobo noma nebantfu
bakho. Yetsembeka ngako, futsi-ke kuhlala njalo kufana.
53 Babe wami bekakhashane kabi nekuba ngumuntfu
lokholwako. Bekaluhlobo lwemfana wasentsabeni lobekanatsa
angayekeli, sonkhe sikhatsi nje. Futsi wake wangena enkingeni
ekulweni, kwaba khona emadvodza lamabili noma lamatsatfu
lacishe afa basalwa, kudutjulwana, bagwazana ngemikhwa,
kwakusedzilini lelitsite etulu etintsabeni. Futsi Babe
bekangulomunye webaholi kulemphi, ngoba kwakunemngani
wakhe lowalimala, futsi bekashaye lomunye ngesitulo. Futsi
beka…Lendvodza yayikhiphe umukhwa ifuna kumjuba
umngani waBabe lobekalele phansi ngalomukhwa, enhlitiyweni
yakhe, ngako Babe wase uyayitsenga lemphi. Kusho kutsi
kwakuyimphi lematima impela, ngoba bona, basuka le entasi
eBurkesville, emamayela lamanengi kusuka lapho, batfumela
liphoyisa lesifundza kulandzela Babe, ligibele lihhashi.
54 Ngako lendvodza yayilele seyisedvute nekufa. Kungenteka
kutsi labanye bebantfu bakubo balalele. Ngitambita ngeligama,
Will Yarbrough kwakuligama lakhe. Bacishe ba…Ngicabanga
kutsi labanye babo useCalifornia, webafana bakhe. Kepha
bekasihonga, indvodza lenkhulu lenemandla, wabulala umfana
wakhe ngensimbi yafenisi. Ngako be—bekanemandla lamakhulu
futsi ayindvodza lekhohlakele. Futsi kwaba khona imphi
lenkhulu yemukhwa emkhatsini wakhe naBabe. Futsi babe
wami wacishe wayibulala lendvodza, ngako kwadzingeka
abaleke ashiye eKentuckywawela umfulawaya eIndiana.

55 Bekanemnakabo lobekahlala, ngalesosikhatsi, eLouisville,
eKentucky, bekalisekela la suparitende weWood Mosaic Saw
Mills eKentucky, eLousiville. Ngako-ke Babe weta kutofuna
umnakabo lomdzala. Babe bekangulomncane kunabobonkhe
bafana, kubantfwana labalishumi nesikhombisa. Ngako-ke
weta kutotfola umnakabo lomdzala, asahambe cishe umnyaka.
Bekangakhoni kubuya, ngoba bemtsetfo bebamfuna. Kwatsi
sekevile ngaye ngencwadzi, lebeyisayinwe ngalelinye ligama,
kodvwa kutsi bekatjele make kutsi utamtjela kutsi tintfo
tihamba kanjani lokusekavile ngaye.
56 Futsi-ke ngiyakhumbula ngalelinye lilanga emtfonjeni
(kulendlwanyana yemapulango) lowawulapho nje
emvakwalendlu. Na—nangaleso sikhatsi emva…
Kunalabayimfica…sasishiyana ngetinyanga letilishumi
nayinye emkhatsini wami nemnaketfu longelamako,
bekasakhansa. Futsi ngangiphetse litje lelikhulu esandleni
sami, bengetama kumtjengisa kutsi ngingalijikijela kakhulu
kangakanani lelitje eludzakeni loludzala, lapho umtfombo
wawukadze ugeletela khona emhlabatsini wente umhlabatsi
ubeludzaka. Ngase ngiva inyoni, futsi yayihlabela etulu
esihlahleni. Ngase ngibuka etulu kulesosihlahla yase lenyoni
iyandiza iyahamba, futsi, uma seyindizile, Liphimbo lakhuluma
nami.
57 Manje, ngiyati kutsi nicabanga kutsi ngingeke
sengikucabange futsi ngikukhumbule loko. Kepha iNkhosi
Nkulunkulu LonguMehluleli, umhlaba nemazulu nako konkhe
lokukhona, uyati kutsi ngikhuluma liciniso.
58 Leyonyoni, kwatsi uma isuka indiza, Liphimbo lachamuka
lapho esihlahleni lapho kwakukadze kuhleli khona lenyoni,
linjengemoya uvungutisa lihlatsi, futsi Latsi, “Utawuhlala
edvutane nelidolobha lelitsiwa yiNew Albany.” Futsi sengihlale,
kusukela ngiseneminyaka lemitsatfu budzala kuze kube
ngulesikhatsi lesi, kungemamayela lamatsatfu ngaseNew
Albany, eIndiana.
59 Ngangena ngatjela make ngaloko. Yebo-ke, wacabanga kutsi
ngabe ngiyaphupha noma ngulokunye nje.
60 Kamuva sasuka saya eIndiana naBabe wahamba
wayosebentela lenye indvodza, uMnumz. Wathen, indvodza
lenjingile. Ingumnikati weWathen Distilleries. Futsi
unemasheya lamakhulu; ungusotigidzigidzi, naboKhenela
baseLouisville, na—nasebholeni lembhoco, nalokunjalo. Futsi
sahlala edvute nalapho. NaBabe ayindvodza lephuyile, kodvwa
noko bekangakhoni kuhlala ngaphandle kwekunatsa, ngako
wa—wahambawayokwenta inkantini lapho—iphekwa khona.
61 Ngaloko-ke kwabamatima kimi ngoba kwakungimi
lebengimdzala ebantfwaneni. Ngangita ngikhe emanti
alomshina wenkantini, kupholisa letotintsambo ngesikhatsi

benta inkantini. Wase-ke ucala kumtsengisa, wase sewuba
nalemibili noma lemitsatfu yaleyomishini yenkantini. Manje,
nguleyo ncenye lengingatsandzi kuyisho, kepha kuliciniso.
62 Futsi ngiyakhumbula ngalelinye lilanga, ehhokweni,
ngikhuphuka ngiya endlini, ngikhala. Ngoba ngaphandle le
ngemuva kuleyondzawo kwakunelichibi, la…lapho bebacetula
khona litje lelichwa. Labanengi benu bayakhumbula lapho
bebacetula khona litje lelichwa balibeke etimvutfwini telisaha.
Yebo-ke, nguyona ndlela uMnumz. Wathen lebekagcina ngayo
litje lelichwa lapho eveni. NaBabe be—bekangumshayeli
wakhe, umshayeli wangasese. Kwakutsi uma…lelichibi
laligcwele tinhlanti futsi kutsi uma bayocetula litje lelichwa
balingenise balibeke etimvutfwini telisaha, kutsi ke uma
litje lelichwa lincibilika ngesikhatsi sasehlobo uma lehla,
lalihlanteka ngiyacabanga, lifane nelitje lelichwa lasechibini,
futsi bebalisebentisa, kungesiko kunatsa, kepha kuze bagcine
emanti ahlale abandza, balibeke emabhakedeni abo naselubisini
lwabo, nalokunjalo.
63 Ngalelinye lilanga ngetfwele emanti lebengikadze
ngiwakha ngemuva ngaphandle kulepampu, lengekho
khashane kakhulu. Ngangihhewula ngitsi ngubani longeke
abenawo, ngoba ngangikadze ngibuya esikolweni futsi
bonkhe bafana bebahambile baye echibini, kuyodoba.
Ngangikutsandza kudoba. Ngako bonkhe bebaye kuyodoba
kodvwa mine, futsi kwakufanele ngikhelele emanti alomshina
wenkantini. Kusobala, kwami, kwakufanele kube ngumake,
kwakungakavumeleki. Futsi ngi…Kwakubumatima. Futsi
ngiyakhumbula ngifika lapho nelutwane lolungcevetekile, futsi
bengilugocote ngesinyani semmbila langaphansi kwalolutwane
kuze lungatsintsi umhlabatsi. Nake nakwenta loko na?
Uvele ubeke sinyani semmbila ngaphansi kwelutwane kanje
bese usibopha ngentsambo. Sibamba siphakamise lutwane
lwakho cishe njengenhloko yelufudvu, niyati, luphakeme.
Wawungawubona umkhondvo wami nomakuphi lapho
ngihambe khona, ngalesinyani semmbila ngaphansi kwelutwane
lwami; lapho ngilingcevete khona, niyati. Ngangingenaticatfulo
lengangingatigcoka. Ngako besingakaze sitigcoke ticatfulo,
ngalesinye sikhatsi incenye yebusika. Uma sitigcokile, sa…
kwakuba nguloko lesikutfolile, lesikunikwe ngumuntfu.
Netimphahla kube nguloko umuntfu lotsite, lonesisa abesipha
kona.
64 Ngase ngiyema ngaphansi kwalesihlahla, futsi bengihleti
lapho ngihhewula (kwakuyinyanga yeNyoni) ngoba bengifuna
kuyodoba, kwakufanele ngikhelele imiphongolo leminengi
yemanti ngalamabhakedana atiligi, lebekaphakeme kangaka,
ihhafu yeligaloni, ngoba ngangingumfanyana loneminyaka
cishe lesikhombisa budzala. Ngangiwatfululela emphongolweni
lomkhulu ngibuyele emuva futsi ngiyolandza lamanye

emabhakede lamabili futsi ngibuye, ngiwapompe. Ngulawo
emanti lebesinawo. Futsi bebatokwenta incumbi yagologo
lowentiwe ngemmbila ngalobo busuku, lamadvodza naBabe,
etulu endlini.
65 Futsi bengikhala, kwatsi nje kulowomnyama ngeva
intfo ibanga umsindvo njengesihhushuhhushu semoya,
kuyintfo leyayenta kanje (manje, ngiyetsemba akubangi
kakhulu umsindvo), kutsi “Whoooossssh, whoooossssh,”
umsindvo lonjalo nje. Yebo-ke, kwakuthule kakhulu, futsi
ngacalata. Futsi niyati kutsini, sihhushuhhushu lesincane
semoya, ngiyakholwa nitibita ngekutsi tiphepho letincane
na? Ekupheleni kwemnyaka tiyayetiphephule ensimini
yemmbila, niyati, emacembe nalokunye, entfwasabusika lapho,
emacembe asuke sekacale kugucuka. Futsi bengingaphansi
kwesihlahla lesikhulu semphophula lesimhlophe, ngime
cishe emkhatsini nendlu yetimphahla ne—nendlu yekuhlala.
Futsi ngawuva lowomsindvo. Ngase ngiyacalata, kwakuthule
nje kutsite cwaka njengalakulendlu. Kwakungekho
cembe lelaliphephuka nomakuphi, kungekho lutfo. Ngase
ngiyacabanga, “Uchamukaphi lowomsindvo na?” Yebo-
ke, ngacabanga, “Kungenteka awukho lapha edvutane.”
Ngisengumfanyana.Waya ngekuchubeka kakhulu kakhulu.
66 Ngatsatsa emabhakedana ami ngakhalakhala tikhatsi
letinengana ngase ngingenela indlela, bengiphumula.
Futsi ngahamba nje emanyatselo lambalwa kusuka lapho,
ngaphansi kwemagala alesihlahla lesi lesikhulu, futsi, o, hhe,
kwevakala kuvunguta umoya. Futsi ngagucuka kutobuka,
futsi cishe incenye yelibanga kusuka etulu kulesosihlahla
kwaphindza lesinye sihhushuhhushu semoya, kukulesosihlahla
kuvunguvunguta kutungeleta kutungeleta, kunyakatisa
lawomacembe. Yebo-ke, angicabanganga-ntfo lengakejwayeleki
ngaloko ngoba kwase kungulesi sikhatsi semnyaka, nentfwasa
busika, ngani, letotihhushuhhushu tiyafika. Letincane…
Sitibita ngeti “hhushuhhushu.” Futsi ti—tiphakamisa lutfuli
luyetulu. Nike nitibone elugwadvule tentanjalo. Intfo lefanako.
Ngako ngabukela, kepha asizange sisuke. Ngalokuvamisile
siyaye sivungute nje sikhashana, bese-ke siyahamba, kepha
kwase kuphele imizuzu lemibili noma ngetulu silapho.
67 Yebo-ke, ngangenela indlela futsi. Ngaphindze ngagucuka
ngabuka loku futsi. Futsi ngesikhatsi Sikwenta, liPhimbo
lemuntfu lelivakala nje njengalelami, latsi, “Ungalokotsi
unatse, ubheme, noma ungcolise umtimba wakho noma
ngayiphi indlela. Kutawuba nemsebenti wakho lekuyofuneka
uwente nasukhulile.” Ngani, kwangetfusa ngacishe ngafa!
Ungakucabanga kutsi lomfo lomncane wativela kanjani.
Ngawisa phansi lawo mabhakede, ngase ngicondza ekhaya
ngekushesha lokukhulu, ngimemeta ngelekugcina liphimbo
lami.

68 Futsi kwakunetinyoka letibitwa ngema copperhead
kulelolive, tinyoka, futsi tinesihlungu lesibi kabi. Make
wacabanga, angibona ngichamuka ngasengadzeni kutsi
mhlawumbe lunyawo lwami lunyatsele inyoka icopperhead
ngako wagijima wangihlangabeta. Ngagcuma ngabambelela
emikhonweni yakhe, ngikhala, ngimgaca futsi ngamcabuza.
Wase utsi, “Kwentenjani, ngabe ulunywe yinyoka na?”
Wangibuka wonkhe umtimba.

Ngatsi, “Cha, Make! Kunendvodza kulesasihlahla entasi
laphaya.”
69 Wase utsi, “O, Billy, Billy! Ngitjele?” Wase utsi, “Ngabe uke
wema wase uyolala na?”
70 Ngatsi, “Cha, mem! Kunendvodza kulesasihlahla, futsi
Ingitjele kutsi nginganatsi futsi ngingabhemi.”
71 “Kunatsa inkantini ne—netintfo.” Futsi bengikhelela
emanti ngiwayisa emshineni wenkantini longekho emtsetfweni,
kusukela lapho. Futsi Watsi, “Ungalokotsi unatse noma
ungcolise umtimba wakho noma ngayiphi indlela.” Loko
kukutiphatsa kabi, niyati, nemntfwanami…kujolana
kwetinsizwa netintfombi. Ngekwati kwami, angikaze
ngibenelicala lekwenta leyontfo nakanye nje. INkhosi
yangisita kuletotintfo, futsi utobona njengoba ngichubeka
nje. Ngako-ke, “Unganatsi noma ungabhemi, noma nekutsi
ungawungcolisi umtimba wakho, ngoba kutawubanemsebenti
wakho lekuyofuneka uwente uma sewukhulile.”
72 Yebo-ke, ngakusho loko kuMake, wa—wavele wangihleka
nje. Futsi benginekwetfuka. Wabita dokotela, nadokotela watsi,
“Cha, unekwetfuka tanya nje, kuphela.” Ngako wangibeka
embhedzeni. Futsi angibange, ngisaphindza kusukela lapho
kuze kube kunamuhla, ngiphindze ngendlule kulesosihlahla
futsi. Bengesaba. Ngangihamba ngalenye indlela eceleni
kwengadze, ngoba ngangicabanga kutsi bekunendvodza etulu
kulesosihlahla futsi Bekakhuluma nami, Livi lelikhulu lebhesi
lelakhuluma.
73 Futsi-ke ngalesinye sikhatsi sekuphele inyanga
emvakwaloko, ngangidlala timabula ngephandle nabomnaketfu
labancane, ngaphandle ebaleni lelingembili. Kwatsi kusenjalo
ngeva intfo lengakejwayeleki ifika kimi. Ngema ngahlala
phansi eceleni kwesihlahla. Futsi sasiselusentseni lweMfula
iOhio. Futsi ngabuka entasi ngaseJeffersonville, futsi ngabona
libhuloho lakhiwa laze layowela kuloko, umfula, lihamba
etikwemfula. Futsi ngabona emadvodza lalishumi nesitfupha
(ngawabala) lagcumukela lapho afa kulelobhuloho. Ngagijima
ngangena endlini ngekushesha ngatjela make wami, futsi
wacabanga kutsi bengikadze ngilele. Kodvwa bakugcina
emcondvweni, futsi emvakweminyaka lengemashumi lamabili
nakubili kusukela lapho sekuliBhuloho laMasipala manje

(lapho labanengi benu labawela kulo uma niwela lapho) bewela
umfula kuyo yona leyondzawo, emadvodza lalishumi nesitfupha
alahlekelwa yimphilo yawo akha lelobhuloho lelewela umfula.
74 Akuzange kwehluleke nhlobo kutsi kube liciniso leliphelele.
Njengoba niKubona lapha ehholeni, Bekuhlala kunjalo sonkhe
sikhatsi.
75 Manje, bacabanga kutsi benginekwetfuka tanya. Lekukutsi,
vele ngingumuntfu lonekwetfuka, kuliciniso. Futsi, uma wake
wacaphelisisa, bantfu la—labahlala basemoyeni banekwetfuka.
76 Buka babhali betinkondlo nebaprofethi. Futsi buka
kuWilliam Cowper lowabhala leloculo lelidvumile,
“Kunemtfombo logcwele iNgati, lemunywe emitsanjeni
yaImanuweli.” Nake na…Niyalati leliculo. Ngema eceleni
kwelithuna lakhe esikhatsini lesingesidze. UMnaketfu Julius,
ngiyakholwa, angati, cha…yebo, kunjalo, bekakanye natsi
laphaya ethuneni lakhe. Na—nalapho, emvakwekuba asabhale
leloculo, lugcobo lwamshiya, wetama kutfola u—umfula
kuze atibulale. Niyabona, uMoya wase umshiyile. Bantfu
labanjengebabhali betinkondlo nebabhali ne…noma hhayi…
Ngicondze kutsi baprofethi.
77 Buka Eliya, ngesikhatsi eme entsabeni abita umlilo
wehla ezulwini futsi abita nemvula yehla ezulwini. Lapho-
ke uma uMoya umshiya, wabaleka asongelwa ngumfati.
Futsi Nkulunkulu wamtfola wambuyisela emuva emgedzeni,
emvakwetinsuku letingemashumi lamane.
78 Buka Jona, anelugcobo lolwenele ngesikhatsi iNkhosi
imgcobele kushumayela laphaya eNineva, kwate kwatsi li—
lidolobha lalingalingana neSaint Louis laphendvuka ligcoke
indvwangu yelisaka. Kwatsi uma uMoya umshiya, kwentekani
kuye na? Simtfola usetulu entsabeni emvakwekuba uMoya
umshiyile, akhuleka kuNkulunkulu kutsi atsatse imphilo yakhe.
Futsi, niyabona, lugcobo. Futsi uma letintfo leti tenteka, kwe—
kwenta intfo letsite kuwe.
79 Futsi-ke ngiyakhumbula ngisakhula. Ngabesengiba
yinsizwa. (Ngitawetama kushesha kukwenta kube
kufishanyana.) Nasengiyinsizwa benginemasu njengato tonkhe
tinsizwa. Ngi…ngiya esikolweni, ngangitsi ngitotitfolela
lamatjitjana. Niyatike, benginemahloni kabi, niyati. Futsi nga—
ngaze ngagcina ngititfolela intfonjana yami. Futsi njengabo
bonkhe bafana labancane, cishe bengineminyaka lelishumi
nesihlanu budzala, ngiyacabanga. Futsi—futsi-ke, o, yayiyinhle.
Hhe, inemehlo kungatsi alituba, yayinematinyo kungatsi
eliparele, nentsamo kungatsi yenyoni lenjengelidada, futsi be—
bekamuhle kakhulu.
80 Nalomunye umfanyana, wa…sasibobhululu naye, ngako
watsatsa imoto yababe wakhe yeluhlobo lwe T-Ford lendzala,
futsi sancuma lusuku lwekubonana netintfombi tetfu.

Sasiyotitsatsa sitikhiphe siyoshaywa ngumoya, sigibele.
Sasinaleyenele kutsenga emagaloni lamabili apetroli.
Saphakamisa lisondvo langemuva kuze siyigwedle idvume.
Angati noma nisengakukhumbula loko noma cha, niyati,
kuyigwedla idvume.Noko sa—sasihambisana kahle kakhulu.
81 Ngako nganginetindibileshi letimbadlwana ekhikhini
lami, sasesiyema endzaweni lencane satfola…wawungatsenga
isangweji yengulube ngendibileshi. Ngako-ke, o, benginjingile,
bengingatsenga lamane awo! Niyabona na? Emva kwekuba
sesiwadlile lamasangweji sanatsa iKhokhi, ngase ngiyahamba
ngibuyisela emabhodlela emuva. Futsi ngamangala,
nasengiphuma, (besifazane besebacalile kuwa emseni
ngalesosikhatsi, noma ekutiphatsiseni kwebesifazane) lituba
lami lelincane lalibhema ligwayi.
82 Yebo-ke, ngangihlala ngincumile kutsi angiyikumtsatsa
umuntfu wesifazane lobhema ligwayi, futsi angikaze ngigucuke
nakanye kuloko kusukela lapho. Kunjalo. Yintfo lephansi
kunato tonkhe langayenta. Futsi loko kuliciniso mbamba.
Futsi nga—ngacabanga kutsi ngi…Manje, inkapani yeligwayi
ingangitsatsela tinyatselo ngaloku, kodvwa, ngiyanitjela, lelo
nje lisu lelikhulu ladeveli. Ngumbulali lomkhulu kunabo
bonkhe nembhidliti lelive lelinaye. Nginganconota kutsi
umfana wami abesidzakwa kunekutsi abeyimbemi yeligwayi.
Lelo liciniso. Nginganconota kutsi ngibone umkami alele
nja phansi, adzakiwe, kunekutsi ngimbone aphetse ligwayi.
Kungaleyondlela…
83 Manje, loMoya waNkulunkulu lonami, uma Lowo
kunguMoya waNkulunkulu (njengoba ungabuta), wena lobhema
ligwayi unelitfuba lelincane uma ufika lapho, ngoba loko
nje…sonkhe sikhatsi. Niyakucaphela langembili, kutsi
Ukugceka kangakanani. Liyintfo lembi kabi. Khweshani
kuko. Bodzadze, nangabe bewunelicala laloko, ngiyakuncusa,
eGameni laKhristu, suka kuko! Liyakwephula. Litakubulala.
Litak…Lingu—liyincumbi yemdlavuza.
84 Bodokotela bayetama kunecwayisa. Pho banganitsengisela
kanjani leyontfo! Uma ungaya esitolo semitsi yekwelapha
ufike utsi, “Tsenga…Ngifuna kutsenga umdlavuza wesihlanu
sabosheleni.” Ngani, bangefike bababophe. Kepha uma
utsenga ligwayi lelibita lawo mashumi lasihlanu abosheleni,
usatsenga intfo lefanako. Bodokotela basho njalo. O, lesive lesi
lesihlanyiswa yimali. Kubi kabi. Lingumbulali. Lifakazelekile.
85 Yebo-ke, uma ngibona lesosimomondiya lesisesincane
sitenta ncono, naleligwayi esandleni saso, loko kwatsi
akungibulale, ngoba ngangitsi ngiyayitsandza. Ngase
ngiyacabanga, “Yeboke…”
86 Manje, ngatiwa njengalo “tondza besifazane,” niyakwati
loko, ngoba ngihlale njalo ngiphambana nebesifazane,

kodvwa angiphambani nani nine boDzadzewetfu. Kuphela
nje ngiphambana nendlela labenta ngayo besifazane bamanje.
Kunjalo. Besifazane labatiphetse ngesizotsa bamelwe
kuhlonishwa.
87 Kepha ngisakhumbula uma umshina wagologo wababe
lenhla laphaya usebenta, kwakudzingeka ngibelapho
ngephandle nemanti nalokunye, ngabona bodzadze labancane
lebebaneminyaka lengakengci elishumini nesikhombisa,
iminyaka lelishumi nesiphohlongo budzala, etulu lapho
nemandvodza lamadzala ngangami njengoba ngingaka nje,
adzakiwe. Futsi bebawanika likhofi lelimnyama kucedza
kudzakwa, kuze bakhone kuya ekhaya bayophekela bayeni
bawo kudla kwakusihlwa. O, intfo lenjengaleyo, ngatsi,
“Ngi…” Nguloku lengakusho ngalesosikhatsi, “Abakafaneli
ngisho nekutsi bangabulawa ngenhlavu lenhle lekahle kutsi
bangabulawa ngayo.” Kunjalo. Ngase ngiyabatondza ke
besifazane. Kunjalo. Sengihlala ngicaphele manje lokutsi nyaka,
kuze ngingasolo ngicabanga ngalentfo lefanako.
88 Ngako, kepha manje, wesifazane lolungile ulitje leliligugu
emcheleni wendvodza. Kumele ahlonishwe. U…Make wami
unguwesifazane, kanjalo nemkami, futsi bayatsandzeka.
Futsi nginabodzadze labangemaKhristu labatinkhulungwane
lengibahlonipha kakhulu. Kepha uma—uma bangahlonipha
loko Nkulunkulu labenta kona, make weliciniso nendlovukazi
yangempela, loko kukahle. Ungulenye yetintfo letinhle kakhulu
Nkulunkulu lebekangayinika indvodza, kwakungumfati.
Ngaphandle kwensindziso, umfati uyintfo lenhle kwendlula
konkhe uma nje angumfati locotfo. Kodvwa uma angenjalo,
Solomoni watsi, “Wesifazane lolungile uligugu emcheleni
wendvodza, kodvwa lo—locansuka lite noma longakalungi
ungemanti engatini yayo.” Futsi loko kunjalo, kuyintfo lembi
kabi lengake yenteke. Ngako wesifazane lokahle…Uma
unemfati lokahle, mnaketfu, kufanele umnikete inhlonipho
yonkhe. Kunjalo, umele wentenjalo. Wesifazane wangempela!
Futsi, bantfwana, uma ninamake wangempela lohlala ekhaya
futsi etame kuninakelela, anigcinele timphahla tenu tihlobile,
aniyise esikolweni, anifundzise ngaJesu, kufanele nimhloniphe
lowomake lomuhle lomdzala ngayoyonkhe inhlonipho yenu.
Kumele nimhloniphe lowo wesifazane, yebo, mnumzane, ngoba
ungumake impela.
89 Bakhuluma ngekungafundzi kwasetintsabeni taseKentucky.
Niyakubona lapha kulabagcoke timphahla tetichibi. Labanye
kulabomake labadzala lapho bangeta lapha eHollywood
banifundzise nine bomake besimodeni kutsi bantfwana
benu kumele nibakhulise kanjani. Uvumela umntfwanyana
wakhe ngalobunye busuku netinwele letimahliphihliphi,
netindzebe…nemayikayika lalula, (nikubita ngekutsi yini
loko na?) lokupenda lebakugcobisa ebusweni babo, netingubo

tayo timpintjeke tabheka ngenhlanye, futsi beyikadze ingekho
busuku bonkhe, idzakiwe, mnaketfu, angephula luswati lapha
etulu kulomhikori futsi ingeke iphindze ibuyele lengaphandle.
Ngiyakutjela, inga…Futsi uma kumbe bewunayo ingcosana
yaloko, bewuyoba neHollywood lencono lapha, nesive lesincono.
Kunjalo. Kuliciniso. “Yetama nje kutsi ube simanjemanje,” lelo—
lelo lingulelinye lemacebo adeveli.
90 Manje, lentfombatanyana, ngesikhatsi ngiyibuka, inhlitiyo
yami yavele yopha. Futsi ngacabanga, “Lentfo lencane kangaka
tatane.”

Yase itsi, “O, uyalifuna ligwayi, Billy?”
Ngatsi, “Cha, mem.” Ngatsi, “Angibhemi.”

91 Yatsi, “Manje, utsite awukadansi.” Bebafuna kuya
emdansweni futsi bengingeke ngikwente. Ngako bebatsite
kwakunemdanso entasi laphaya, labebatsi kuseSycamore
Gardens.

Ngase ngitsi, “Cha, angidansi.”
92 Yatsi, “Manje, awudansi, awubhemi, awunatsi. Kantsi yini
wena lotijabulisa ngayo na?”
93 Ngatsi, “Kukanje, ngitsandza kudoba tinhlanti futsi
ngitsandza nekutingela.” Loko ayikutsandzanga.

Ngako yatsi, “Tsatsa naligwayi.”
Ngatsi, “Cha, mem, ngiyabonga. Angibhemi.”

94 Futsi ngangime etikwesitebhisi semoto. Bebafaka sitebhisi
semoto kuletimoto letingemaFord lamadzala, niyakhumbula,
futsi bengime kulesositebhisi semoto, ngihleti esihlalweni
lesingemuva, yena kanye nami. Yase itsi, “Usho kutsi ungeke
ulibheme ligwayi na?” Yatsi, “Tsine mantfombatane ngitsi
lesinesibindzi kakhulu kunani.”

Ngatsi, “Cha,mem, angikholwa kutsi ngiyafuna kukwenta.”
95 Yatsi, “Leni, wena sisi lomkhulu lomkhulu!” O, hhe!
Bengifuna kuba nguBill lomubi lomkhulu, ngako be—
bengingafuni kwasanhlobo kutsi ngibitwe ngasisi. Niyabona,
bengifuna kuba sihonga, kwakungumcondvo nganginawo
ngemphilo. Ngako ngatsi…“Sisi! Sisi!”
96 Angikhonanga kukumela loko, ngako ngatsi, “Liletse
kimi!” Ngelula sandla sami, ngatsi, “Ngitamtjengisa kutsi
ngingusisi noma cha.” Ngalitsatsa lelogwayi ngalikhipha
ngase ngicala kuklwebha umetjiso. Manje, ngiyati kutsi ni…
Manje, anginacala kuloko lenikucabangako, nginemtfwalo
wekutsi nginitjele liciniso. Nangicala kokhela lelogwayi,
sengitsi ngiyaliyisa nje emlonyeni njengoba ngingatsatsa
leliBhayibheli, niyabona, ngeva intfo letsi, “Whoooossssh!”
Ngazama futsi, angikhonanga kutsi ngilifikise emlonyeni wami.
Ngase ngiyakhala, ngalahla lentfo phansi. Bacala kungihleka.

Ngasuka ngaya ekhaya, ngahamba ngendlula ensimini, ngahlala
phansi lapho, ngikhala. Futsi—futsi kwakuyimphilo lemunyu
kabi.
97 Ngiyakhumbula ngalelinye lilanga Babe bekehla aya
emfuleni nebafana. Mine nemnaketfu, sasifanele sitsatse
sikebhe sehle senyuka nemfula, sifuna emabhodlela ekufaka
inkantini. Sasitfola indibileshe ngelidazini lawo, kuwabutsa
elusentseni lwemfula. Futsi Babe bekakanye nami, futsi
bekaphetse lelinye lalawo lamancane lasibhacati…Ngikholwa
kutsi bekacishe abesigamu kulamabhodlela langemaphayinti.
Ngako kwakunesihlahla lesasiwiswe ngumoya, naBabe…
Nalendvodza yayinaye, uMnumz. Dornbush. Benginesakhe…
Bekanesikebhe lesihle, futsi ngatidlisa satjanyana ngakuye
ngoba ngangifuna kusisebentisa lesosikebhe. Sasinesigwedlo
lesihle kantsi lesami sasingenaso nhlobo sigwedlo.
Sasinemapulango lamadzala lebesisigwedla ngawo. Ngako uma
angangivumela ngisebentise lesosikebhe…Ngako, bekashisela
wentela Babe sigayo senkantini. Ngako wa…Base bagibela
kulesosihlahla, naBabe wase ufaka sandla ekhikhini lakhe
lelingemuva wahoshula simehlane selibhodlela lenkantini,
wamniketa lona wase uyanatsa, walibuyisela emuva kuBabe
naye wanatsa, wase ulibeka phansi emchakeni eceleni
kwesihlahla lebesiphumile. NeMnumz. Dornbush walitsatsa,
watsi, “Mina, Billy.”

Ngatsi, “Ngiyabonga, anginatsi.”
98 Watsi, “WakaBranham, kepha awunatsi?” Bonkhe bafa cishe
batinkunzimalanga, cishe. Wase utsi, “WakaBranham, kepha
awunatsi?”

Ngatsi, “Cha, mnumzane.”
“Cha,” sekusho Babe, “Ngatala sisi.”

99 Babe wami angibite ngasisi! Ngatsi, “Nginikete
lelobhodlela!” Ngasho ngisivula sivalo salo, ngicondze
kumnatsa, nasengitsi ngiyaliphakamisa nje, “Whoooossssh!”
Ngalibuyisela emuva libhodlela ngasengiyesuka ngiyagijima
ngidzabula entasi ensimini kangangoba ngingakhona, ngikhala.
Intfo letsite yayingangivumeli ngikwente. Niyabona na?
Ngangingeke ngisho kutsi bengilungile (ngangititjelile
ngekukwenta), kodvwa nguNkulunkulu, umusa, umusa
lomangalisako lowangivimba kutsi ngingatenti letotintfo.
Ngangifuna kutenta, ngekwami, kodvwa Bekangangivumeli
kutsi ngikwente.
100 Emva kwaloko ngatfola intfombi sengineminyaka cishe
lengemashumi lamabili nakubili budzala, yayitsandzeka.
Yayiyintfombi leyayisontsa, eGerman Lutheran. Ligama
layo bekunguBrumbach, B-r-u-m-b-a-c-h, usukela egameni
laBrumbaugh. Bekayintfombi lenhle. Bekangabhemi noma
anatse, noma—noma bekanga dansi noma ente noma yini,



UMLANDVO NGEMPHILO YAMI 21

intfombatana lenhle. Ngake ngatsi kuhambahamba nayo
sikhashanyana, futsi bengi…Ngalesosikhatsi, ngineminyaka
cishe lengemashumi lamabili nakubili, ngase ngicokelele
imali leyenele imali ngaze ngatitsengela iFord lendzala,
futsi nga…sasike sitishayelwe ngumoya sobabili. Ngako-
ke, ngalesosikhatsi, kwakungekho sontfo lemaLuthela
lebelisedvute, bese besukile eHoward Park enhla laphaya.
101 Ngako-ke beba…umfundisi, lowo lowangigcoba ebandleni
iMissionary Baptisti, Dokotela Roy Davis. Dzadze Upshaw,
yena loyo lowatfumela kimi uMnaketfu Upshaw, noma
lowakhuluma kuye ngami, Dokotela Roy Davis. Ngako
bekashumayela, futsi bekanelibandla iFirst Baptisti, noma
i—i…Ngatsi kwakungesilo libandla iFirst Baptisti, futsi,
kwakuyiMishini-…lalibitwa ngelibandla iMissionary
Baptisti eJeffersonville. Futsi bekashumayela kuleyondzawo
ngalesosikhatsi, futsi besiya esontfweni ebusuku, ngako…
siphindze sibuye futsi. Futsi angizange sengijoyine lisontfo,
kepha ngangitsandza kuhamba naye. Ngoba inhloso lenkhulu
kwakuku “hamba naye,” kufanele phela ngikhulume liciniso.
102 Ngako-ke kuhamba naye, futsi ngalelinye lilanga nga…
Bekatalwa ngumndeni lolungile. Ngase ngicala kucabanga,
“Niyati, niyati, kwakungakafaneli ngidlale ngesikhatsi
saleyo ntfombatane. Aku—akukuhle, ngoba yintfombatane
lelungile, nami ngiphuyile futsi—futsi ngi…” Babe wami
bekangumuntfu lohlala ngekugula, nami ngi—ngi…
Yayingekho indlela lebengingayondla ngayo leyontfombatane
lenjalo, lebeseyetayele likhaya lelime kahle lelinekhaphethi
phansi.
103 Ngiyakhumbula ikhaphethi yekucala lengangicala
kuyibona, ngangingati kutsi kwakuyini. Ngayigega.
Ngangicabanga kutsi kwakuyintfo lenhle kakhulu kulengake
ngayibona emphilweni yami. “Bangayibeka kanjani intfo
lenjena phansi na?” Kwakuyikhaphethi yekucala lengake
ngayibona. Ya—yayinguleminye yalaba…Ngikholwa kutsi
ibitwa ngekutsi “bokhaphethi labelukiwe.” Kungenteka kube
angisho kahle. Kucishe kufane nentfo “lephiciwe” noma
intfo lelukwe ndzawonye, yase yendlalwa phansi. Iyinhle
ngalokuluhlata satjani nalokubovu, nembali lenkhulu lebovu
ekhatsi nendzawo kuko, niyati. Kwakuyintfo lenhle.
104 Ngako ngiyakhumbula nga—ngacabangisisa kutsi
kusemkhatsini wekutsi ngimcele sishade, noma ngimkhweshele
ngivumele insizwa lencono imshade, umuntfu lotomphatsa
kahle, akhone kumondla futsi amnakekele. Bengingamnakekela,
kodvwa nga—nga—ngangibhala thusheleni ngelihora. Ngako
ngangingeke ngikhone kumondla. Futsi nga…Kuwowonkhe
lomndeni lebekumele siwondle, naBabe asacindzetelwe kugula,
futsi kungimi lebesekumele ngibanakekele bonkhe, ngako
ngatitfola ngisesikhatsini sebumatima lobukhulu.

105 Ngako ngacabanga, “Yebo-ke, intfo kuphela lekumele
ngiyente kutsi ngimtjele kutsi ngi—ngi…yena…ngi—
ngingeke ngisabuya, ngoba ngacabanga kakhulu ngekumcitsela
imphilo yakhe ngibe nguloku ngimenta silima sami.” Futsi
nasengicabanga, “Uma kungabakhona longamtsatsa amshade,
amakhele likhaya lelihle. Noma-ke mhlawumbe uma mine
ngingamshadi, bengi—bengitawube ngati kutsi yena utfokotile.”
106 Ngako-ke ngacabanga, “Kodvwa ngi—nginge—ngingeke
ngimyekele!” Futsi be—bengisengcakini. Futsi lusuku nelusuku
ngangihlale ngicabanga ngako. Kepha nganginemahloni
kumcela kutsi ashade nami. Njalo ebusuku ngangihlale ngitsi
emcondvweni wami, “Ngitamcela.” Futsi, uma, uh, yini leyo,
luvalo, noma loku lokutfola ekhatsi…? Nonkhe nine bazalwane
lapho cishe nake nendlula kuloko. Futsi lolovalo, buso bami
bebuvele bushise bhe. Be—bengingati. Angikhonanga kumcela.
107 Ngako ngiyacabanga kutsi niyamangala kutsi pho ngashada
kanjani. Niyati kutsini? Ngambhalela incwadzi ngamcela
ngayo. Ngako-ke yena…Manje, angicalisanga ngekutsi,
“Nkhosatane letsandzekako,” singeniso sasi (niyati) gcile
kakhulu kutelutsandvo kunaloko. Kwakungesisona nje si—
sivumelwano, kwaku…Nga—ngayibhala, ngalobukhulu
bunono.
108 Futsi ngangimesaba make wakhe. Make wakhe beka…
bekanelulaka. Futsi, kantsi uyise wakhe beka ngumDatshi
lotilungele lomdzala, umuntfu lomdzala nje tatane lotilungele.
Bekangumgcugcuteli webuzalwane, umceceshi, kutemgwaco
waloliwe, bekahola cishe emakhulu lasihlanu emadola
ngenyanga ngaletotikhatsi tabo. Mine bengibhala thusheleni
ngelihora, kutsi ngingashada nendvodzakati yakhe. Uh!
Bengitibonela nje kutsi kungeke nje kungisebentele loko.
Namake wakhe beka…Manje, ungudzadze lolungile. Futsi
yena—yena bekangulomunye walabo labadla lizambane
lapondo, niyati, futsi asichwichwichwi, niyati, ngako
bekangenamsebenti kangako nami. Bengisihlahla lesidze nje
lesidzala semfana wasemakhaya, futsi bekacabanga kutsi Hope
ufanele kutsatfwa ngumfana welizinga leliphakeme, futsi mine
ngi—ngi—ngicabanga kutsi bekacinisile. Ngako-ke…Kodvwa
a—angikucabanganga ngalesosikhatsi.
109 Ngako ngacabanga, “Yebo-ke, manje, angati kutsi
ngitakwentanjani. Ngi—ngingeke ngimcele kubabe wakhe, futsi
ngi—ngineliciniso kutsi angeke ngimcele kumakewakhe. Ngako-
ke kumele ngicele yena kucala.” Ngako ngatibhalela incwadzi.
Futsi ngalelolanga ekuseni ngiya emsebentini, ngayifaka
ebhokisini leliposi. Liposi…Sasiya esontfweni ngebusuku
bangaleSitsatfu, futsi loko kwenteka ngeMsombuluko ekuseni.
Ngetama lilanga lonkhe ngeliSontfo kumtjela kutsi bengifuna
kushada, kepha angizange ngibe nesibindzi sekukhuluma.

110 Ngako-ke ngase ngiyifaka ebhokisini leliposi. Kwase kutsi-
ke ngisemsebentini ngalelolanga ngacabanga, “Ngitawutsini
uma make wakhe ayitfola leyoncwadzi na?” O, hhe! Lapho-
ke ngati kahle kutsi ngiyobe ngibolile uma—uma angake
ayitfole, ngoba bekangenandzaba kangako nami. Yebo-ke,
ngangintfontsa umfomo.
111 Kwatsi ngalobobusuku bangaleSitsatfu nasengibuya, o, hhe,
ngacabanga, “Ngitawuya kanjani enhla laphayana na? Uma
make wakhe ayitfolile leyoncwadzi uyongisebenta aphumele
ngale, ngako ngetsemba kutsi uyitfolile.” Ngangiyikhele
nga “Hope.” Lelo kwakuligama lakhe, Hope. Futsi ngako
ngatsi, “Ngitawuyibhala lapha ngiyibhekise kuHope.” Ngako-
ke…Futsi ngacabanga kutsi mhlawumbe kungenteka kutsi
akayitfoli.
112 Ngako ngabona kuncono kuma ngaphandle ngimshayele
ihuthi kuze aphume. O, hhe! Nanoma ngumuphi umfana
longenaso sibindzi sekuya endlini anconcotse emnyango acele
intfombatane, akafanele kuhamba nayo nakanjani. Loko
kunjalo impela. Kubulima impela. Kukutilulata.
113 Ngako ngamisa iFord yami lendzala, niyati, futsi
ngangiyipholishe imanyatela. Ngako-ke ngakhuphuka ngefike
nganconcotsa emnyango. Maye, make wakhe uta emnyango!
Ngaphelelwa ngumoya, ngatsi, “Ni—ni—ninjani, Nkkt.
Brumbach?” Ya.
114 Watsi, “Unjani, William.”

Ngacabanga, “Uh-oh, ‘William’!”
Futsi—futsi watsi, “Ungangena?”

115 Ngatsi, “Ngiyabonga.” Ngangena ngekhatsi emnyango.
Ngatsi, “Ngabe Hope sewulungele nje?”
116 Khona lapho nje nangu Hope achamuka agcabashula
endlini, aseyintfombatane cishe lenelishumi nesitfupha
leminyaka. Wase utsi, “Kunjani, Billy!”
117 Nami ngatsi, “Kunjani, Hope.” Ngase ngitsi, “Ngabe
sewukulungele nje kuya enkonzweni na?”

Watsi, “Ngemzuzu nje.”
118 Ngacabanga, “O, hhe! Akakayitfoli. Akakayitfoli.
Kwabancono, kwabancono, kwabancono. Hope naye akayitfoli,
ngako kutawuba ncono, ngoba ngabe uyishito kimi.” Ngako
ngeva kutsi gidzi.
119 Futsi-ke nangifika entasi esontfweni, ngacabanga, “Uma
kwenteka kutsi mhlawumbe uyitfolile ke?” Niyabona na? Futsi
angizange ngive kutsi Dokotela Davis bekatsini. Ngangitibukela
yena, futsi ngacabanga, “Uma mhlawumbe ngabe uyangifihlela,
mhlawumbe utongitjela tami ngiphuma lapha, ngekumcela
ngaloko.” Futsi angikhonanga kuva loko uMnaketfu Davis

bekakusho. Futsi—futsi ngangisolo ngibuke ngale kuye, futsi
ngacabanga, “Hhe, angifuni kumyekela, kodvwa…Futsi nga—
nga…lemancamu liyeta.”
120 Ngako emvakwenkonzo sacala sahamba sehla ngesitaladi
ndzawonye, siya ekhaya, sa—sasesiya kuleFord lendzala. Futsi
sonkhe lesikhatsi lesi inyeti itse bha, niyati, ngangimutsi jeti
futsi bekamuhle. Mfana, ngambuka, futsi ngacabanga, “Hhe,
ngifisa kanjani nje kutsi abe wami, kepha ungacombelela
ngingeke ngikhone.”
121 Ngako-ke ngatsi kuhambahamba, niyati, ngabuye
ngambuka futsi. Ngatsi, “Utiva unjani—unjani kodvwa
kusihlwa?”

Watsi, “O, ngiyaphila.”
122 Futsi sayimisa iFord lendzala entasi sase siyaphuma,
uyati, sayigudla eceleni, sajikela ekoneni siya endlini yakubo.
Futsi ngangihambisana naye sicondze emnyango. Ngacabanga,
“Uyati, cishe akayitfolanga lencwadzi, ngako nami ncono
ngikhohlwe ngiyo. Ngisenalo lelinye liviki lemusa.” Ngako
ngativa senginesibinjana.

Wase utsi, “Billy?”
Ngatsi, “Ya.”
Watsi, “Ngiyitfolile incwadzi yakho.” O, hhe!
Ngatsi, “Uyitfolile?”

123 Watsi, “Uh-huh” Yebo-ke, bekasolo achubeka ahamba,
akaphindzanga asho lelinye ligama.
124 Ngacabanga, “Nkhosatana, shano lokutsite phela. Ngale
noma ungitjele kutsi ucabangani ngayo.” Ngase ngitsi, “Ngabe
u—uyifundzile na?”

Watsi, “Uh-huh.”
125 Hhe, uyati kutsi umuntfu wesifazane uke akushikilise
kanjani. O, be—bengingasho ngaleyondlela, niyabona. Niyabona
na? Kodvwa, nomakanjani, uyati, nga—ngacabanga, “Yini
ungasho lokutsite na?” Niyabona, futsi ngangisolo ngichubeka.
Ngatsi, “Uyifundze yonkhe na?”

Futsiwa…[Akucoshwanga etheyiphini—Umhl.] “Uh-huh.”
126 Ngako sase sisedvute nemnyango, ngase ngiyacabanga,
“Mfana, musa kungishiya evulande, ngoba ngeke ngikhone
kuwashiya, ngako ngitjele manje.” Ngako ngachubeka
ngalindza.
127 Wase utsi, “Billy, ngingatsandza kukwenta loko.” Watsi,
“Ngiyakutsandza.” Nkulunkulu abusise umphefumulo wakhe
manje, useNkhatimulweni. Watsi, “Ngiyakutsandza.” Watsi,
“Ngicabanga kutsi kumele sitjele umtali wetfu…batali ngako.
Ubona kanjani wena?”

128 Ngase ngitsi, “S’thandwa, lalela, asikwente
ngalokulinganako loku.” Ngatsi, “Ngitawutjela babe wakho
uma nawe utawutjela make wakho.” Ngamniketa lematima
incenye, tisuka nje.

Watsi, “Kulungile, uma nje utotjela Babe kucala.”
Ngatsi, “Kulungile, ngitamtjela ngeliSontfo ebusuku.”

129 Base-ke buyafika busuku bangeliSontfo lobungali,
ngamletsa ekhaya siphuma esontfweni futsi nga…Bekasolo
angibuka. Ngase ngiyabuka, futsi yase igabence insimbi
yemfica, kwase kusikhatsi sami sekutsi ngihambe. Ngako
Charlie bekahleti edesikhini lakhe, abhala ngemshina. NaNkkt.
Brumbach bekahleti ngale kwelikona, enta umkolosho, niyati,
noma lamahhubhula leniwabeka etikwetintfo, niyati. Angati
kutsi nikubita ngekutsi kuyini. Ngako-ke bekatentela lowo
msebenti wakhe. Futsi Hope bekasolo angibuka, futsi bekahle
angiswacela, uyati, angikhomba kubabe wakhe. Ngase ngi…
O, hhe! Ngacabanga, “Ngitawutsini uma atsi, ‘Cha’?” Ngako
ngacala kuya ngasemnyango, ngatsi, “Cha, sengicabanga kusale
ngihamba.”
130 Futsi ngaya ngasemnyango, futsi—futsi wacala naye kuya
ngasemnyango kanye nami. Bekavamise njalo kuma emnyango
atsi kimi “busuku lobuhle.” Ngako ngaya ngasemnyango, futsi
watsi, “Angeke umtjele na?”
131 Futsi ngatsi, “Huh!” Ngatsi, “Ngizama kona impela, kodvwa
a—a—angati kutsi ngitakwenta kanjani.”
132 Wase utsi, “Ngitawubuyela emuva bese umcela kutsi
aphume.”Ngakowabuyela emuvawangishiya ngimile lapho.

Ngatsi, “Charlie.”
Wagucuka watsi, “Ya, Bill?”
Ngatsi, “Ngicela kukhuluma nawe umzuzu nje?”

133 Watsi, “Kulungile.” Wagucuka edeskhini lakhe. Nkkt.
Brumbachwambuka, wabukaHope, wase ubukamine.

Ngase ngitsi, “Ungaphumela lapha evulande na?”
Wase utsi, “Yebo, ngitawuphumela.” Ngako wase

uyaphumela ke ephoshini.
Ngatsi, “Impela busuku lobuhle sibili, akunjalo na?”
Wase utsi, “Yebo, buhle.”
Ngatsi, “Impela belifutfumele.”
“Impela belinjalo,” wangibuka.

134 Ngatsi, “Bengisebenta kamatima,” ngatsi, “uyati, ngisho
netandla tami tibonakala tinesikofu.”

Wase utsi, “Ungamtsatsa, Bill.” O, hhe! “Ungamtsatsa.”

135 Ngacabanga, “O, kwabancono.” Ngatsi, “Ucinisile,
Charlie na?” Watsi…Ngatsi, “Charlie, buka, ngiyati kutsi
uyindvodzakati yakho, futsi wena unemali.”
136 Wase uyasondzela wangibamba ngesandla. Watsi, “Bill,
lalela, imali ayisiyo yonkhe intfo lesemphilweni yemuntfu.”
Watsi…
137 Ngatsi, “Charlie, ngi—ngibhala thusheleni kuphela
ngelihora, kepha ngiyamtsandza naye uyangitsandza. Futsi
ngiyakwetsembisa, Charlie, kutsi ngiyosebenta kuze kutsi
leti…tize tibhamuke letikofu leti letilatandleni tami, kuze
ngimondle. Ngitawetsembeka kuye ngayo yonkhe indlela.”
138 Watsi, “Ngiyakukholwa loko, Bill.” Watsi, “Lalela, Bill,
ngifuna kukutjela.” Watsi, “Uyati, injabulo, ayentiwa nhlobo
yimali kutsi ujabule.” Watsi, “Kuphela umphatse kahle. Futsi
ngiyati kutsi utakwenta.”

Ngatsi, “Ngiyabonga, Charlie. Ngiyacinisa kutsi
ngitakwenta loko.”
139 Kwase kuba litfuba lakhe-ke kutsi atjele Make. Angati kutsi
wacala ngakuphi, kepha sashada.
140 Ngako, sesishadile, sasingenalutfo, singenalutfo
kwasendlini. Ngiyetsemba sasinemadola lamabili noma
lamatsatfu. Sase sicasha indlu, yasibita emadola lamane
ngenyanga. Kwakuyindzawo lencane, lenemakamelo lamadzala
lamabili. Lomunye wasipha umbhedze lomdzala logocwako.
Angati noma ukhona yini lowake wawubona umbhedze
lomdzala logocwako na? Basiniketa wona-ke. Ngako ngehla
ngaya kaSears naRoebucks ngatsenga litafula lelincane
netitulo letine, futsi la—lalingakapendwa, niyati, futsi sakutfola
ngesikhatsi loko. Ngako-ke ngase ngiya kuMnumz. Weber,
lotsengisa timphahla letingemasekeni, ngatsenga sitofu
sekupheka. Ngasikhokhela emashumi lasikhombisa nesihlanu
emasenti, tinsimbi taso taba lidola nemasentana. Sacala kuba
netintfo tasendlini. Ngikhumbula ngitsatsa titulo ngitipenda
ngemhlobiso wemacembe lamatsatfu, ngesikhatsi ngitipenda.
Lapho-ke, o, sasijabulile, noko. Sasesindzawonye, nguloko
kuphela lokwakumcoka. NaNkulunkulu, ngemusa waKhe
nangebuhle baKhe, sasititsandzani letisetinsha letijabule
kakhulu kwendlula tonkhe titsandzani emhlabeni.
141 Ngatfola loku, kutsi injabulo ayisiko kutsi unemphahla
lengakanani eveni, kepha kutsi weneliswa nguloko lonako
lowabelwe kona.
142 Futsi, emvakwesikhashana, Nkulunkulu wehla wabusisa
likhayana letfu, satfola umfanyana. Ligama lakhe kwaba
nguBilly Paul, ulapha enkonzweni khona lapha. Futsi
kamuva kusuka lapho, cishe emvakwetinyanga letilishumi
nayinye, Wasibusisa futsi ngentfombatanyana lebitwa

ngekutsi nguSharon Rose, kususelwa egameni lelitsi “IMbali
yaseSharoni.”
143 Futsi ngiyakhumbula ngalelinye lilanga ngangonge imali
yami futsi bengitohlaba likhefu, ngikhuphukele endzaweni,
ePaw PawLake, kuyodoba. Nasengibuya…
144 Futsi ngalesikhatsi lesi…Sengishiya kuphendvuka
kwami. Ngase ngiphendvukile. Futsi ngagcotjwa nguDokotela
Roy Davis, ebandleni iMissionary Baptisti, futsi
besengingumshumayeli futsi senginelitabernakeli manje
lengishumayela kulo eJeffersonville. Futsi ngangelusa
lelibandla lelincane. Futsi nga…
145 Kwakungekho mali, ngaba ngumelusi walelibandla
iminyaka lelishumi nesikhombisa ngingatfoli ngisho
indibilishi. Bengingakholelwa ekutsa-…Kwakute ngisho
lipulete lemnikelo kulo. Futsi naloko kweshumi lebenginako
kubuya emsebentini, nalokunjalo, sasinelibhokisanyana
emvakwalesakhiwo, lekwakubhalwe kulo, kutsi, “Lenikwentile
kulaba labancane baMi, nikwentele naMi.” Futsi-ke
nguleyondlela lebelibhadalelwa ngayo libandla. Besibekelwe
iminyaka lelishumi kulicedza ngemali yekubolekwa, kepha
lakhokhelwa lacedvwa ngaphansi kweminyaka lemibili. Kepha
angizange sengitsatse umnikelowanoma nguluphi luhlobo.
146 Ngase-ke ngiba, o, nemadola lambadlwana lebengiwongele
likhefu lami. Wasebenta, naye, eFine Shirt Factory. Intfombi
lenhle letsandzekako. Nelithuna layo namuhla cishe lilele
lichwa, kepha namanje usesenhlitiyweni yami. Futsi
ngiyakhumbula ngesikhatsi asebenta kamatima angisita kutsi
sibe nemali leyanele kuze senyukele siye kulelichibi ngiyodoba.
147 Nasengibuya ke echibini, ngicala kubona, nangiya
ngaseMishawaka naseSouth Bend, eIndiana, ngacala kubona
timoto letinetimphawu ngemuva, titsi, “Jesu Kuphela.”
Ngase ngiyacabanga, “Loku kuvakala kungaketayeleki, ‘Jesu
Kuphela.’” Ngase ngicala kutinakisisa letotimphawu. Futsi
lwalubonakala ndzawo tonkhe kusukela emabhayisikilini,
kumaFord, emaCadillac, nanoma kuphi, “Jesu Kuphela.” Futsi
ngabalandzela labanye babo ngehla, bate befika esontfweni
lelikhulu. Futsi ngatfola kutsi bebangemaPentecostali.
148 Ngangike ngeva ngemaPentecostali, kodvwa bebabitwa
njengesicuku seba “giciki labangcwele labatilalisa phansi
bakhihlite emagwebu emilonyeni yabo,” nako konkhe
lebebangitjela kona ngabo. Ngako bengingafuni lutfo
loluphatselene nako.
149 Ngako ngabeva bonkhe bachubeka nekukhonta lapho,
ngase ngiyacabanga, “Ngikholwa kuncono ke ngingene.” Ngase
ngimisa iFord yami lendzala ngahamba ngayongena, nako
konkhe lokuhlabelela lowake wakuva solo wabakhona! Ngase
ngiyatfola kutsi kwakunemasontfo lamakhulu lamabili, lelinye

lawo lalibitwa nge P.A. yase J.C., ne P.A. yase W., labanengi benu
bantfu bangatikhumbula leti letindzala tinhl-…Ngiyacabanga
sebahlangene, manje babitwa, futsi babitwa ngelibandla le
United Pentecostali. Yebo-ke, ngalalela kulabanye bebafundzisi
babo. Futsi bebeme lapho, o, bebafundzisa ngaJesu nanekutsi
Bekamkhulu kangakanani, nekutsi yonkhe intfo beyiyinkhulu
kangakanani, nange “mbhabhatiso waMoya loNgcwele.”
Ngacabanga kutsi, “Ngabe bakhuluma ngani na?”

150 Kwatsi nje, emva kwesikhashana, lomunye wasukuma
wagcuma wacala kukhuluma ngetilimi. Yebo-ke, bengingakaze
ngiyive intfo lenjalo emphilweni yami. Futsi naku sekuchamuka
lomunye wesifazane endlula lapho ngesivinini. Khona lapho
bonkhe basukuma bacala kugijima. Ngase ngiyacabanga,
“Yebo-ke, mnaketfu, kushokutsi abanako kutitfoba enkonzweni
mosi!” Bakhala futsi bamemeta bachubeka, ngacabanga,
“Nhloboni ke yesicuku lena!” Kodvwa, uyati, lokungiko nako
nguloku, ngekuhlala kwami lapho, ngeva sengikutsandza
kakhulu. Kwakukhona lebekubonakala kukahle impela.
Ngase ngicala kubanaka. Futsi kwachubeka. Ngacabanga,
“Ngitawuke ngitsi gozololo sikhashanyana, ngoba ngitawu…
Ngisedvutane nemnyango. Uma kubakhona lokungatfolakali
kahle, ngitawuvele ngitsi nkolontja ngemnyango. Ngiyati kutsi
imoto yami ipakwe kuphi, nawutsi khwace ngale kwelikona.”

151 Futsi ngacala kuva labanye balabashumayeli,
bebatifundziswa nebafundzi. Ngani, ngacabanga, “Loko
kukahle.”

Ngako kwase kufika sikhatsi sekudla kwakusihlwa, futsi
batsi, “Wonkh’umuntfu akete ekudleni kwakusihlwa.”

152 Kodvwa ngacabanga, “Awume umzuzu. Nginelidola
nabosheleni labasikhombisa nazuka yekuya ekhaya,
ngase ngi…” Nguloko kuphela lebenginako kwemali
yapetroli. Vele kwakungitsatsa leyomali kuya ekhaya. Futsi
bengineFord yami lendzala, bekuyiFord lenhle kabi lendzala.
Yayingakahlubuki, yayinjengalena lelapha ngaphandle, yase
iyindzala. Futsi ya…Ngiyakholwa kutsi iFord ingahamba
sipidi lesingemamayela langemashumi lamatsatfu ngelihora,
kepha ngoba kwakulishumi nesihlanu ngalapha nelishumi
nesihlanu ngalapha. Niyabona, kuhlanganisa ndzawonye,
kwenta emashumi lamatsatfu. Ngako-ke ya…Ngacabanga,
“Yebo-ke, ngangicabanga kutsi ngalobo busuku ngitawuhamba
emva…”Ngalindzela inkonzo yakusihlwa.

153 Futsi, o, watsi, “Bonkhe labashumayeli, noma uwaliphi
lihlelo, abete ngembili.” Yebo-ke, sasingemakhulu lamabili
lapho, ngenyuka. Ngako wase utsi, “Manje, asinaso sikhatsi
sekutsi nonkhe nishumayele.” Watsi, “Ndlulani lapha nitisho
kutsi nibobani nekutsi nibuyaphi.”

154 Yebo-ke, kwefika sakami sikhatsi, ngatsi, “William
Branham, ngiyiBaptisti. EJeffersonville, eIndiana.”Ngendlula.
155 Ngangibeva bonkhe batisho, “Pentecostali, Pentecostali,
Pentecostali, P.A. yaseW., P.A.J.C., P.A.W., P…”
156 Ngendlula. Ngacabanga, “Yebo-ke, kusho kutsi ngilintjwele
lelibi lelidada lapha.”Ngase ngihlala phansi, ngalindza.
157 Futsi, ngalelo langa, bebanebashumayeli labahle,
labasebasha ngaphandle lapho, futsi bebashumayele
ngalokunemandla. Base batsi, “Loyo lotawusipha umlayeto
kusihlwa kutawuba ngu…”Ngikholwa kutsi bambita ngekutsi,
“Lilunga.” Nebafundisi babo, esikhundleni sekutsi batsi bo
“Umfundisi,” kwakutsiwa “Lilunga.” Base baletsa mkhulu
lomdzala lolikhalatsi lapho, futsi bekagcoke inhlobo leyifashini
lendzala yelijazi lemshumayeli. Angikholwa kutsi nake nalibona
lelinjalo. Lidze limise kwesisila selituba lemuva, niyati,
linesiphika lesiyivelvethi, futsi bekanetinwele letisiyingiliti
enhloko yakhe. Likhehlana nje tatane, lalihamba kanje, niyati.
Futsi wema lapho wase uyajika. Lapho bonkhe bashumayeli
bebakadze bashumayela ngaJesu nangebukhulu…nekutsi
Bekamkhulu kangakanani, nalokunye, lendvodza lendzala
yatsatsa sifundvo sayo kuJobe. “Wawukuphi uma Ngibeka
sisekelo semhlaba na, noma lapho tinkhanyeti tekusa tahlabelela
kanyekanye nemadvodzana aNkulunkulu ahlokoma ngenjabulo
na?”
158 Nalelikhehla tatane, ngacabanga. “Yini bangakafaki
lomunye kulabafo labasebasha kutsi bashumayele laphayana
na?” Labakhulu…lendzawo yayigcwele iminyetelene. Ngako
ngacabanga kutsi, “Yini bangentanga njalo na?”
159 Ngako-ke lendadavu lena, esikhundleni sekutsi ishumayele
ngekutsi kwakwentekani lapha emhlabeni, icala ngekutsi
ishumayele ngaloko lokwakwenteka eZulwini ngaso sonkhe
lesikhatsi. Yebo-ke, waMsusa phansi ekucaleni le ekucaleni
kwesikhatsi, weta naYe wamletsa ekuFikeni kwakhe
kweSibili asolo etanaye njengemushi wenkosazana. Ngani,
bengingakaze sengikuve kushumayela lokunjeya emphilweni
yami! Ngalesosikhatsi wabakuMoya, wagcuma waphakama
kangaka futsi washayanisa titsendze takhe ndzawonye,
washonisa emahlombe akhe emuva wacolosha wesuka ngembili,
watsi, “Aninandzawo leyenele lapha kutsi ngishumayele.”
Kepha bekanendzawo lengetulu kwalena lenginayo lapha.
160 Ngacabanga, “Uma Loko kungenta leyo ndvodza lendzala
yente kanjalo, Kuyokwentanjani uma Kungena kimi na?”
Nga—ngacabanga kutsi, “Mhlawumbe nami ngiyakudzinga
kwaLoko.” Ngani, waphuma lapha, ngamdzabukela lomuntfu
lomdzala. Kodvwa, ngesikhatsi sekacedzile, ngatidzabukela
mine lucobo. Futsi ngambuka ehla lapho.

161 Ngaphuma ngalobo busuku, futsi ngacabanga, “Manje,
ngekusa lokulandzelako ngitawubhaca ngingabonwa
ngumuntfu kutsi ngikuphi, nekutsi ngingubani.” Ngako
ngahamba, ngalobo busuku ngacindzetela libhuluko lami.
Ngatsatsa i…ngaphuma ngayolala ensimini yemmbila, ngase
ngiyehla ngayotitsengela tinkhwa letigocwako lesetitindzala.
Nine…ngatsenga incumbi yato ngendibileshe yinye.
Kwakuneliphayiphi lemanti entasi laphaya, ngawakha emanti.
Ngako ngati kutsi kutangichuba kwesikhashana, ngako
ngatikhelela emanti ngawanatsa, ngase ngiyahamba ngiyodla
tinkhwa tami letigocwako. Ngase ngiyabuya futsi ngayonatsa
emanti futsi. Ngahamba ngaya ensimini yemmbila, ngatsatsa
titulo totimbili ngabeka libhulukwana lami lelimahwidzihwidzi
lemishi lapho, ngalicindzetela ngesitulo.
162 Futsi, kulobobusuku, ngathandaza cishe busuku bonkhe.
Ngatsi, “Nkhosi, yini lena lengingene kuyo na? Angizange
sengibabone bantfu labakholwa ngaloluhlobo emphilweni
yami.” Ngase ngitsi, “Ngisite kutsi ngati kutsi ngabe
kumayelana nani kona loku.”
163 Futsi ngekusa lokulandzelako ekuseni ngehlela lapho.
Basimemela liblakufesi. Kusobala, bengingeke ngiye
kuyodla nabo, ngoba ngangingenalutfo lebengingalubeka
emnikelweni. Ngako ngavele ngabuyela emuva. Ngakusasa
ekuseni ngesikhatsi ngingena, leni (ngitidlela tinkhwa tami
letigocwako), futsi ngahlala phansi. Futsi bebanembhobho.
Futsi bengingakaze ngiwubone umbhobho phambilini, futsi
bengiyesaba leyontfo. Ngako ba…Futsi wawunentsanjana
lencanyana lebeyilenga etulu lapha, futsi ilengela phansi.
Lomunye wabo waletsa imibhobho, lokufana nayo. Wase utsi,
“Itolo ebusuku, langembili, bekunemshumayeli losemusha
lapha, longumBaptisti.”

Ngacabanga, “Uh-oh, sebatobita minemanje.”
164 Wase utsi, “Bekangumshumayeli lomncane kunabo bonkhe
langembili. Ligama lakhe bekunguBranham. Ngabe ukhona
lomatiko kutsi ukuphi na? Mtjeleni ete, simfuna asiletsele
umlayeto wasekuseni.”
165 O, hhe! Bengigcoke sikitjana nje, nelibhuluko
lelimahwidzihwidzi lemishi, niyati. Futsi tsine maBaptisti
sikholwa kutsi ufanele ugcoke isudu, kuze uye epulpiti,
niyati. Ngako…Futsi nga—ngahlala ngathula ngatsi dvu.
Nangalesosikhatsi…Bebayibambele le enhla neNyakatfo
ngalesosikhatsi ngoba (kuyingcungcuthela yabo yelive lonkhe)
ngoba labantfu labangemakhalatsi bebangakhoni kuta kuyo
uma ibanjelwe eNingizimu. Kwakunemakhalatsi lapho, futsi
mine ngangiwaseNingizimu, ngangifake sitashi kukhololo
wami noko, niyabona, ngangicabanga kutsi nginconywana
kunalabanye. Futsi kwase-ke kuyenteka ngaloko kusa, edvute

kwami kwakuhleti i—indvodza lelikhalatsi. Ngako ngahlala
ngayibuka. Ngacabanga, “Yebo-ke, ungumnaketfu.”
166 Wase utsi, “Ngabe ukhona lowatiko kutsi William Branham
ukuphi na?” Ngashona phansi esitulweni kanje. Ngako
wase utsi, waphindza wamemetela kwesibili, watsi, “Ngabe
ukhona ngaphandle” (wadvonsa umbhobho lomncane) “lowati
kutsi ukuphi William Branham na? Mtjele kutsi siyamfuna
langembili asiphatsele umlayeto wasekuseni. Ungumshumayeli
waseBaptisti waseningizimu Indiana.”
167 Ngahlala nje ngathula ngatsi dvu ngigubhudzise phansi,
niyati. Akekho lebekangati, nakanjani. Lowomfana lolikhalatsi
wangibuka, watsi, “Ngabe uyamati kutsi uphi na?”
168 Ngacabanga. Ngi—ngisemkhatsini wekutsi ngicambe
emanga noma kubekhona lengikwentako. Ngako ngatsi,
“Ungatsi vu.”

Wase utsi. “Yebo, mnumzane?”
Ngatsi, “Kukhona lengifuna kukutjela kona.” Ngatsi, “Ngi—

nginguye.”
Watsi, “Phoke, hamba uye laphaya ngembili.”

169 Ngase ngitsi, “Cha, ngingeke. Uyabona,” ngatsi, “ngigcoke
nalibhuluko lelidzala lemishi lemahwidzihwidzi nalesikitjana
lesi.” Ngatsi, “Ngingeke ngiye lapha embili.”
170 Watsi, “Labantfu laba abanandzaba kutsi ugcoke kanjani.
Yenyuka uye laph’embili.”

Ngatsi, “Cha, cha.”Ngatsi, “Thula, ungake utsi vumanje.”
171 Baphindze babuyela embhobheni emvakwemzuzu, batsi,
“Ukhona lowatiko kutsiWilliamBranhamukuphi na?”
172 Watsi, “Nangu lapha! Nangu lapha! Nangu lapha!” O, hhe!
Ngase ngiyasukuma nalesosikitjana lengisigcokile, niyati. Naku
nalapha ngi…
173 Watsi, “Yenyuka, Mnumz. Branham, sifuna usiletsele
umlayeto.” O, hhe, embi kwabo bonkhe labashumayeli
labangaka pho, uhm, bonkhe labantfu labangaka! Futsi
ngahamba ngishelela lite ngenyuka, niyati. Buso bami bubovu
hhwe, tindlebe tami tivutsa khi. Futsi ngenyuka, ngigcoke
libhuluko lemahwidzihwidzi lemishi nesikipa, umshumayeli,
umshumayeli waseBaptisti enyuka aya embhobheni, ngingakaze
ngiwubone ngisho nakanye, niyabona.
174 Ngema ngembili laphaya, ngatsi, “Yebo-ke, a—a—angikwati
kukusebentisa loku.” Besengihhema nje, ngineluvalo impela,
niyati. Futsi—futsi ngase ngifundza ngale kuLukha 16,
ngase ngiyacabanga, “Yebo-ke, manje…” Ngase—ngingena
esifundvweni, “Futsi saphakamisa emehlo aso sesisesihogweni,
sase siyakhala.” Ngase ngingena…Ngako nga—ngacala
kushumayela, niyati, ngacala kushumayela ngativa

senginconywana. Futsi ngatsi, “Lesicebi sasisesihogweni,
sasesiyakhala.” Lawo maganyana nje lamatsatfu, njengoba
nginaletinengi tinshumayelo letinjalo, “UyaKholwa
Loku,” nalena letsi, “Khuluma Kulo liDvwala,” nangiva
ngitishumayela. Futsi bengikuleli lelitsi, “Sase-ke siyakhala.”
Ngase ngitsi, “Akukho bantfwana laphaya, nhlobo nje abekho
esihogweni. Sase-ke siyakhala.” Ngatsi, “Akukho timbali
laphaya. Sase-ke siyakhala. Akukho Nkulunkulu laphaya.
Sase-ke siyakhala. Akukho Khristu lapho. Sase-ke siyakhala.”
Nami ngase-ke ngiyakhala. Kwase kubakhona lokungibambako.
Hhe! O, hhe! Emvakwaloko, angatanga kutsi kwentekani.
Ngatsi nasengisangulukile, ngase ngime ngaphandle. Bantfu
bebamemeta bahlokoma bakhala, kanye nami, saba nesikhatsi
lesingakhulumeki.
175 Sengiphumele ngaphandle lapho kwabakhona lomunye
umfo loweta kimi afake sigcoko lesikhulu saseTexas,
nemabhudzi lamakhulu, weta wenyuka, watsi, “NgiliLunga
Sibani-bani.” Umshumayeli, afake emabhudzi ebelusi, agcoke
timphahla tebelusi.

Ngacabanga, “Kantsi, lelibhuluko lami lemahwidzihwidzi
lemishi alilibi kangako-ke.”
176 Watsi, “Ngifuna ute lentasi eTexas ungibambele
imvuselelo.”
177 “Uh-huh, ake ngibhale loko phansi, mnumzane.” Ngase
ngikubhala phansi kanjalo.
178 Naku sekuta umlisa logcoke lelincanyana, lalamabhuluko
egaluva, lebebawagcoka uma badlala igaluva, niyati,
bebanalamabhulukwana lasabhulawuzi. Watsi, “NgiliLunga
Sibani-bani ngivela eMiami. Ngitsandza ku…”
179 “Yebo-ke, kusho kutsi kugcoka akuyona intfo lemcoka
kangako.” Ngalibuka, futsi ngacabanga, “Kulungile.”
180 Ngako ngatitsatsa letintfo leti, ngasho ngicondza ekhaya.
Umkami wangihlangabeta, watsi, “Ujatjuliswe yini kangaka,
Billy?”
181 Ngatsi, “O, ngitfole lokuncono kukwendlula konkhe. Awu,
yintfo longakaze uyibone. Labobantfu abanamahloni ngenkholo
yabo.” Futsi, o, ngamcocela ngako konkhe. Ngase ngitsi, “Futsi
buka lapha, s’thandwa, lucucaba lonkhe lwetimemo. Talabo
bantfu!”

Wase utsi, “Abasibo bagiciki labangcwele, ngabe bangibo
na?”
182 Ngatsi, “Angati kutsi banhloboni yebagiciki, kepha
banalentfo letsite lengangiyidzinga.” Niyabona na? Ngatsi,
“Ku—kunguloko kuphela lenginesiciniseko ngako.” Ngatsi,
“Ngibone indvodza lendzala, lenemashumi layimfica eminyaka
budzala, igucuka ibayinsha futsi.” Ngatsi, “Angizange sengike

ngikuve kushumayela lokunjena emphilweni yami. Ngani,
angizange sengibone-mBaptisti ashumayela ngaleyandlela.”
Ngatsi, “Bashumayela baze behluleke ngisho kuphefumula,
futsi baguce ngemadvolo phansi esiyilweni, babuye bavuke
basukume, baphefumule. Ungabeva ngisho ulapha khashane,
solo bashumayele njalo.” Ngase ngitsi, “A—angizange
sengikuve loko emphilweni yami.” Futsi ngatsi, “Bakhuluma
ngelulwimi lolungatiwa, nalolomunye achaze kutsi bakhuluma
ngani. Angizange sengikuve loko emphilweni yami!” Ngatsi,
“Ungahamba nami na?”
183 Watsi, “S’thandwa, ngesikhatsi ngishada nawe,
ngiyawunamatsela kuwe size sehlukaniswe kufa.” Watsi,
“Ngitawuhamba.”Watsi, “Manje, sitawubatjela labadzala.”
184 Ngase ngitsi, “Kulungile, utawutjela make wakho nami
ngitawutjela make wami.” Ngako sa…Ngahamba ngatjela
Make.
185 Make watsi, “Kulungile, hamba, Billy. Loko iNkhosi
lekubitele kona kutsi ukwente, hamba ukwente.”
186 Ngako-ke Nkkt. Brumbach wangicela kutsi ngenyukele
kakhe. Ngenyukela khona. Watsi, “Yini lena lokhuluma ngayo
na?”
187 Ngase ngitsi, “O, Nkkt. Brumbach,” ngatsi, “kepha nonkhe
anizange senibabone bantfu labanjena.”

Watsi, “Thula! Thula!”
Ngatsi, “Yebo, mem.” Ngatsi, “Ngiyacolisa.”
Wase utsi, “Uyabati labo kutsi bagiciki labangcwele na?”

188 Ngatsi, “Cha, mem, bengingakwati loko.” Ngatsi, “Ba—
babantfu labakahle impela.”
189 Watsi, “Wona lowombono wakho nje! Ucabanga kutsi
ungahudvula indvodzakati yami uyise kuleyontfo lenjalo!”
Watsi, “Kubulima! Leyo yinkhukhuma nje lelahlwe ngulamanye
emasontfo.” Watsi, “Impela! Ungeke uyise indvodzakati yami
kuleyontfo lenjalo.”
190 Ngase ngitsi, “Kodvwa, uyati, Nkkt. Brumbach, ekhatsi
ekujuleni kwenhlitiyo yami ngiyeva kutsi iNkhosi ifuna
ngihambe nabo labobantfu.”
191 Watsi, “Buyela emuva ebandleni lakho baze bakhone
kukwakhela indlu-yemfundisi, bese utiphatsisa kwendvodza
lehlutile langcondvweni.” Watsi, “Ngeke uyitsatse yami
indvodzakati uyiyise lapho.”

Ngatsi, “Yebo, mem.”Ngajika ngaphuma ngahamba.
192 NaHope wacala kukhala. Waphuma, watsi, “Billy, noma
ngabeMake utsini, ngitawuhlala nawe.” Busisa inhlitiyo yakhe!

Ngase ngitsi, “O, kulungile, s’thandwa.”

193 Futsi ngavele ngayekela. Bekangeke ayivumele indvodzakati
yakhe ihambe nalabo bantfu ngoba, “Bebangasilutfo
kodvwa inkhukhuma.” Ngako-ke ngavele ngayekela. Kwaba
liphutsa lelibi kakhulu kulengake ngalenta emphilweni yami,
lingulelinye lalamabi.
194 Emvakwaloko, emvakweminyaka lembalwa, befika
bantfwana. Futsi ngalelinye lilanga besi…Kwefika zamcolo,
nga 1937. Nako kufika zamcolo. Neyetfu…ngangigadzile
ngalesosikhatsi futsi bengetama ngawo onkhe emandla ami
kutakula bantfu kulozamcolo, tindlu tibhidlika. Nemkami
lucobo agula kakhulu, futsi bekagula kabikabi, agula
mbamba aphetfwe yi-nyumoniya. Futsi bamkhipha…
Sibhedlela lesijwayelekile sasigcwele siphuphuma ngako
asikhonanga kumngenisa kuso, ngako samkhipha samuyisa
ku—kusakahulumende lapho bebanendlu ngaphandle laphaya.
Ngako-ke babuye bangibita ngaphuma. Futsi bengihlala njalo
ngisemfuleni, sengicishe ngingumuntfu wesikebhe, ngako
bengetama kutfola bantfu, ngibatakula kulozamcolo. Bese-
ke ngi…munye…
195 Bangibita, batsi, “Kunendlu eSitaladini iChestnut ngale,
seyitsi ayilungele kucwila. Kunamake nesicuku sebantfwana
ekhatsi lapho,” batsi, “nangabe ucabanga kutsi sikebhe sakho,
injini yakho ingakufikisa kubo.”

Ngatsi, “Kulungile, ngitakwenta konkhe lengingakukhona.”
196 Ngimi loyo, ngidzabula kulawo magagasi. Loludvonga
lwekuvimba emanti lwase luncamukile lapho, futsi, o, hhe,
e…bese nje akhukhula lidolobha. Ngakhipha onkhe emandla
lebenginawo, ekugcineni ngehlela ngancamula ngetindlela
letincamula etakhiweni nasetindzaweni. Futsi ngasondzela
lapho kwakukhona khona lubondza loludzala lwekuvimbela
emanti, emanti aphuma ngale. Ngeva umuntfu amemeta,
ngase ngibona lomunye make eme evulande yasendlini. Futsi
lapho kwakunetimphophoma letinkhulu letatiphophoma
kanjalo. Yebo-ke, ngakhuphuka ngalendlela ngekushesha
lokukhulu, futsi ngefike ngashaya emfudlaneni ngabuyele
emuva ngabuyela kulolohlangotsi. Ngasengimise sikebhe nje
ngesikhatsi lesifanele ngasibophela ensikeni, yelipali, lipali
lemnyango noma kumbe epalini lavulande. Ngagijima ngangena
ngabamba lomake ngambeka esikebheni ekhatsi lapho,
nababili noma labatsatfu balabantfwana. Ngase ngichacha
sikebhe sami ngamngenisa e…ngemuva. Ngaphuma ngehlela
ngentasi, ngamuyisa elusentseni, cishe kulimayela nencenye
ngesheya kwelidolobha, ngaze ngamfikisa elusentseni. Uma-ke
sengifike lapho, bekasaculekile. Futsi bekasacale…bekakhala,
“Umntfwanami! Umntfwanami!”
197 Yebo, ngacabanga kutsi ucondze kutsi ushiye umntfwana
lomncane endlini. O, hhe! Ngabuyela emuva futsi ngesikhatsi

basazama kumhlenga. Futsi, ngatfola kutsi, kwaku…
bekafuna kwati kutsi umntfwana wakhe bekakuphi lapho.
Kwakunemfanyana lobekaneminyaka cishe lemitsatfu budzala,
ngako bengicabanga kutsi usho luswane lolusamunya noma
lokutsite.
198 Ngako-ke ngabuyela emuva ngaye ngayotseleka lapho.
Futsi nasengibophe lesosikebhe ngangena endlini ngangatfoli
kwasaluswane, nalelivulande lawa nendlu yacwila. Nami
ngagijima kakhulu ngabamba si—sincamu lesincane lapho
lebesindandisa sikebhe sami, ngangena esikebheni, ngasidvonsa
ngase ngiyasitfukulula.
199 Sase siya siyongiphonsa ngale kwemagagasi lamabi emfula
lomkhulu ngalesosikhatsi. Futsi yase igabence cishe insimbi
yelishumi nakunye ebusuku, futsi nje likhemetela liwisa lichwa.
Ngase ngibamba intsambo yekudvumisa sikebhe ngazama
kudvonsa sikebhe, kepha sangadvumi, futsi ngazama futsi
sangadvumi, ngaphindza ngazama futsi. Ngangiya ngekwemuka
kulawomagagasi lamabi, kunemabhudlo angentasi kwami. Futsi
bengetama kakhulu, ngase ngiyacabanga, “O, hhe, naku—naku
ngifa! Sengiko ke loku!” Ngaphindza ngetama kakhulu. Futsi
ngatsi, “Nkhosi, ngiyacela mangimane ngingafi kufa lokunje,”
ngadvonsa ngadvonsa.
200 Kwase kuyabuya kimi, “Utsini ngaleya nkhukhuma yesicuku
longayanga kuyo na?” Niyabona na? Uh-huh.
201 Ngabuyisela sandla sami esikebheni, futsi ngatsi,
“Nkulunkulu, yiba nemusa kimi. Ungangivumeli ngishiye
umkami nemntfwana kanje, futsi nabo bagula laphaya!
Ngiyacela!” Futsi ngasolo ngichubeka ngidvonsa kanjalo,
kepha sangadvumi. Futsi bengisolo ngiva kudvuma phansi
laphaya, ngoba ngi…Imizuzu nje lembalwa, futsi, o,
hhe, kuyobe sekungiko. Ngase ngitsi, “Nkhosi, uma
Ungangitsetselela, ngiyaKwetsembisa kutsi ngitakwenta noma
yini.” Ngaguca kulesosikebhe lapho, nemkhemetelo ungishaya
ebusweni. Ngatsi, “Ngitakwenta noma yini Lofuna kutsi
ngikwente.” Ngaphindza ngadvonsa futsi, sasesiyadvuma.
Futsi ngasengivulela onkhe emafutsa lebekakuso ngangoba
ngingakhona, futsi ekugcineni ngafika elusentseni.
202 Ngasengibuyela emuva kuyobuka iloli, iloli yekugadza. Futsi
ngacabanga nge…Kwakunalabanye labatsi, “Batsi, sibhedlela
sahulumende sikhukhulekile.” Umkami nemntfwana balapho,
bantfwana bobabili.
203 Ngasho ngiyoshona kahulumende ngekushesha lokukhulu,
nemanti bekasaphakeme emafidi lalishumi nesihlanu kuyo
yonkhe indzawo. Futsi bekuna meja lapho, ngase ngitsi, “Meja,
kwentekeni esibhedlela na?”

Watsi, “Manje, ungakhatsateki. Ngabe ukhona yini wakini
lobekalapho na?”

Ngatsi, “Yebo, u—umkami logulako nebantfwana lababili.”
204 Watsi, “Bonkhe baphumile.” Watsi, “Basemotweni
letfutsako futsi babheke ngase Charlestown.”
205 Ngagijima, ngangena esikebheni sami ne…noma ngangena
emotweni yami, ngafaka sikebhe sami ngemuva kuyo,
ngase ngigijimela ngaphuma ngaya e…Futsi-ke nemisele
beseyivuleke yandza yaba cishe ngemamayela lamabili nehhafu
noma lamatsatfu bubanti. Futsi busuku bonkhe ngetama ku…
Labanye babo batsi, “Imoto, imoto letfutsako, itikhukhulile
tindlela laphaya esicancweni.”
206 Yebo-ke, ngititfola sengilahlwe esichingini lesincane,
ngahlala lapho tinsuku letintsatfu. Benginesikhatsi lesenele
kucabanga kutsi ngabe bekuyinkhukhuma yini leYo noma cha.
Ngilwa, “Uphi umkami?”
207 Ekugcineni nangimtfola, emvakwetinsuku letimbalwa
emvakwekuba sengiphumile ngawela, bekasetulu le eColumbus,
eIndiana, eHholeni yemaBaptisti lapho bebente khona lo—
lokusasibhedlela, tindlu talabagulako kulemibhedze lemincane
yahulumende. Futsi ngagijimela kuye ngangoba ngingakhona,
ngetama kutfola kutsi bekakuphi, ngimemeta, “Hope! Hope!
Hope!” Futsi ngabuka, nanguya ulele embhejaneni, neTB
seyingenile.

Waphakamisa sandla sakhe lebesesingematsanjana, futsi
watsi, “Billy.”

Futsi ngagijimela kuye, ngatsi, “Hope, s’thandwa.”
Watsi, “Ngibukeka ngesabeka, angibukeki nginjalo na?”
Ngatsi, “Cha, s’thandwa, ubukeka kahle.”

208 Tinyanga cishe letisitfupha sasebenta ngako konkhe
lebekukitsi, kwetama kuhlenga imphilo yakhe, kepha bekasolo
aya ngekuya ancipha futsi ancipha.
209 Ngalelinye lilanga bengigadzile ngavula ova wami,
futsi bengicabanga kutsi bengibeve batsi, shaya ova, batsi,
“KwaWilliam Branham, udzingeka esibhedlela ngalokukhulu
kushesha, umkakhe uyafa.” Ngaphutfuma emuva esibhedlela
ngekushesha lokukhulu, ngakhanyisa lilambu lelibovu
ngakhalisa nesayirini, ngase ngiyesuka. Ngase ngi—ngiyefika
esibhedlela ngiyema, ngagijimela ngekhatsi. Nangehla
ngicondze e—esibhedlela, ngibone bhululu wami lomncane
lebesidoba ndzawonye, sasigijima ndzawonye sisebafana, Sam
Adair.
210 Dokotela Sam Adair, nguye lona umbono loweta ngaye
esikhatsini lesingesidze lesendlulile wamtjela ngemtfolamphilo
locondzene naye. Futsi watsi, uma umuntfu awungabatile
lombono, babobita yena bamtsatse, uma bafuna kwati kutsi
umbono uliciniso noma cha.

211 Ngako-ke nangu atsi tfushu, futsi bekaphetse sigcoko
sakhe ngesandla sakhe. Wangibuka macedze wacala kukhala.
Nami ngagijima ngaya kuye, ngamgaca. Wangigaca, watsi,
“Billy, uyahamba.” Watsi, “Ngiyadzabuka. Ngente konkhe
lebengingakwenta, benginabodokotela labati kabanti ngalesifo
lesi nako konkhe.”

Ngatsi, “Sam, ngeke cha akahambi!”
Watsi, “Ya, uyahamba.”Wase utsi, “Ungangeni lapho, Bill.”
Futsi ngatsi, “Kumele ngingene, Sam.”
Wase utsi, “Ungalokotsi ukwente. Ungalokotsi, ngiyakucela

ungalokotsi.”
Ngatsi, “Ngiyekele ngingene.”
Watsi, “Ngitawungena nawe.”

212 Ngatsi, “Cha, wena hlala lapha ngaphandle. Ngifuna
kuhlala naye kulemizuzu yakhe yekugcina.”

Watsi, “Uculekile.”
213 Ngahamba ngangena kulendlu. Nelinesi lalihleti lapho,
lalikhala ngoba lona naHope bebafundza ndzawonye. Ngako-
ke ngabuka ngale, lacala kukhala, latfwala umkhono. Lase
liyahamba liya ngale.
214 Ngase ngibuka ngale, ngamnyakatisa. Nango lapho,
bekasehle asuka emaphawondini lalikhulu nemashumi lamabili,
waba ngemaphawondi cishe langemashumi lasitfupha. Ngase
ngi—ngimnyakatisa. Futsi nangingaphila iminyaka lelikhulu
budzala, angiyuze ngikukhohlwe lokwenteka. Wagucuka,
lawomehlo lamakhulu lamahle angibuka. Wamamatseka. Watsi,
“Ungibiteleni ngibuye, Billy na?”

Ngatsi, “S’thandwa, bengetama nje.”
215 Bekufanele ngisebente. Besisetikweletini nemakhulukhulu
emadola esikweleti sadokotela, singenalutfo lwekusibhadala
ngako. Ngako ngadzingeka kutsi ngisebente. Futsi bengimbona
kabili noma katsatfu ngelilanga, nanjalo ebusuku, nalapho
sekakulesosimo.

Ngatsi, “Usho kutsini uma utsi, ‘Ngikubitelani’ wena
‘ubuye’?”
216 Watsi, “Bill, ushumayelile ngaKo, ukhulumile ngaKo,
kodvwa awunalwati kutsi Kunjani.”

Ngatsi, “Ukhuluma ngani na?”
217 Watsi, “LiZulu.” Watsi, “Buka,” watsi, “bengipheleketelwa
ngiyiswa eKhaya ngulabanye bantfu, emadvodza noma
besifazane noma lokunye. Bebagcoke letimhlophe.” Wase
utsi, “Bengisekuphumuleni nasekuthuleni.” Watsi, “Tinyoni
letinkhulu letinhle tindiza tisuke esihlahleni tiye esihlahleni.”
Watsi, “Ungacabangi kutsi ngisangene.” Watsi, “Billy,

ngitakutjela liphutsa letfu.” Watsi, “Hlala phansi.” Angizange;
ngaguca phansi, ngabamba sandla sakhe. Watsi, “Uyati kutsi
liphutsa letfu nguliphi na?”

Ngatsi, “Yebo, s’thandwa, ngiyati.”
218 Watsi, “Bekungakafaneli simlalele Make. Labobantfu
bebasecinisweni.”

Ngatsi, “Ngiyakwati.”
219 Watsi, “Ngetsembise loku, kutsi utawuya kulabobantfu,”
watsi, “ngoba basecinisweni.” Wase utsi, “Ungikhulisele
bantfwabami kanjalo.” Ngase ngi…Watsi, “Ngifuna kukutjela
intfo letsite.” Watsi, “Ngiyafa, kodvwa” watsi, “ku…angi—
angikwesabi kuhamba.” Watsi, “Ku—kuhle.” Watsi, “Intfo
kuphela, kutsi ngiyenyanya kukushiya, Bill. Futsi ngiyati
kutsi unalabantfwana lababili lekufanele ubakhulise.” Watsi,
“Ngetsembise kutsi—kutsi ungeke uhlale wedvwana uyekele
bantfwabami babeyimihambima.” Loko kwakuyintfo lebhadlile
kutsi ingakhulunywa ngumake loneminyaka lengemashumi
lamabili nakunye.

Ngatsi, “Ngingeke ngikwetsembise loko, Hope.”
220 Watsi, “Ngicela ungetsembise.” Watsi, “Yinye intfo
lengitsandza kukutjela yona.” Watsi, “Uyasikhumbula lesa
sibhamu?” Ngiyatihlanyela ngetibhamu. Wase utsi, “Wawufuna
kusitsenga lesa sibhamu ngalela langa kodvwa wawute imali
leyenele yekusibhadala kancane kancane.”

Ngatsi, “Yebo.”
221 Watsi, “Bengonga imali yami, tindibileshe tami, kwetama
kukubhadalela kancane kancane kuleso sibhamu sakho.” Watsi,
“Manje, uma loku sekwendlulile ubobuyela ekhaya, ubuke
etulu kuloku lokugocwe kabili…noma embhedzeni logocwako,
ngaphansi kwalesosicephu seliphepha etulu, futsi utayitfola
imali lapho.” Watsi, “Ngetsembise kutsi utasitsenga leso
sibhamu.”
222 Awati kutsi ngeva kanjani umasengibona lelodola
nabosheleni labasikhombisa nazuka (ngetindibileshe) ihleli
lapho. Ngasitsenga lesibhamu.
223 Wase utsi, “Uyakhumbula ngalesasikhatsi lapho wawehla
nelidolobha uyongitsengela emakheyiza, futsi sasitoya eFort
Wayne?”

Ngatsi, “Yebo.”
224 Bengicedza kubuya kuyodoba, futsi watsi…Sasitoya
eFort Wayne, kwakufanele ngishumayele ngalobo busuku.
Wase utsi, “Uyati, ngakutjela kutsi, ‘Kunetinhlobo letimbili.’”
Yinye kutsiwa “yitshifoni.” Kepha kutsiwa yini lelenye,
rayoni? Kunjalo na? Irayoni netshifoni. Yebo-ke, noma
kubitwa kutsiweni, itshifoni nguyona lebeyincomeka kakhulu.

Ngabe kunjalo na? Futsi watsi, “Manje, ungitsengele
itshifoni, lelehlangene.” Niyayati leyontfo lenemtfungwana
ngemuva kwelikheyiza, kuba ngetulu? Futsi bengingati lutfo
ngetimphahla tebafati, ngako nga…
225 Futsi bengehla ngesitaladi ngihamba ngitsi, “Tshifoni,
tshifoni, tshifoni, tshifoni,” ngetama kutsi ngingakhohlwa ngitsi,
“tshifoni, tshifoni, tshifoni.”

Lomunye umuntfu watsi, “Sawubona, Billy!”
226 Ngatsi, “O, sawubona, sawubona.” “Tshifoni, tshifoni,
tshifoni, tshifoni, tshifoni.”
227 Futsi ngefika ekoneni ngahlangana neMnumz. Spon. Watsi,
“Yela, Billy, uyati nje kutsi inhlanti yemanti iyaluma manje
kuleyancenye yekugcina yesicanco sekugibela sikebhe?”

Ngatsi, “Ngabe impela, ngabe kunjalo na?”
“Ya.”
Ngacabanga manje, ngesikhatsi sengimshiyile, “Bekuyini

konje leyantfo?” Ngayikhohlwa.
228 Ngako Thelma Ford, intfombatane lebengiyati,
lebeyisebenta esitolo setimphahla letibita sheleni. Futsi bengati
kutsi batsengisa emakheyiza ebafati lapho, ngako ngahamba
ngaya ngalapho. Ngatsi, “Kunjani, Thelma.”

Watsi, “Kunjani, Billy. Ninjani na? Unjani Hope na?”
229 Ngatsi, “Uyaphila.” Ngatsi, “Thelma, ngifuna lipheya
lemasokisi aHope.”

Watsi, “Hope akawafuni emasokisi.”
Ngatsi, “Yebo, mem, uwatsandza impela.”
Watsi, “Ngabe ucondze kutsi emakheyiza.”

230 “O, impela,” ngatsi, “ngiwo impela.” Ngacabanga, “Uh-oh,
sengitjengise kungati kwami.”

Wase utsi, “Ufuna nhloboni yena na?”
Ngacabanga, “Uh-oh!”Ngatsi, “Wena unanhloboni?”
Watsi, “Yebo-ke, sine rayoni.”

231 Bengingawati umehluko. Rayoni, itshifoni, konkhe kuvakala
kufana. Ngatsi, “Ngulawo kanye lengiwafunako.” Watsi…
Ngatsi, “Nginike lipheya lawo, lawa lacinile impela.” Wase u…
Ngasho intfo lekungesiyo. Kuyini konje? Ifashinini legcwele.
“Ifashinini legcwele.”Ngako ngatsi, “Ngiphe lipheya lawo.”
232 Futsi nakayowalandza kutonginiketa wona, bekabita
bosheleni labatsatfu kuphela, thusheleni noma bosheleni
labatsatfu, cishe ihhafu yentsengo. Yebo-ke, ngatsi, “Nginikete
emapheya lamabili awo.” Niyabona na?
233 Ngase ngiyahamba ngabuyela ekhaya, futsi ngatsi, “Uyati,
s’thandwa, nine bantfu besifazane nijikeleta lonkhe lidolobha

leli nihambe nifuna emanani laphansi.” Niyakutsandza
kumpompolota. Futsi ngatsi, “Kodvwa naku, buka lapha, mine
ngitsenge emapheya lamabili ngemali lenitsenga ngayo lipheya
linye nine. Niyabona na?” Ngatsi, “O, lelo li—likhono lami
nginelikhono nje.” Uyabona, ngatsi—ngatsi, “Uyati, nguThelma
longitsengisele wona.” Ngatsi, “Bekanganginika nangehhafu
yaleyomali.”

Watsi, “Ngabe utfole layitshifoni na?”
234 Ngatsi, “Yebo, mem.” Phela kimi kwakuvakala kuyintfo
lefanako, angatanga kutsi bekunemehluko.
235 Futsi wangitjela, watsi, “Billy.” Ngamangala uma
sekafika eFort Wayne, asatsenga lelinye lipheya lemakheyiza.
Watsi, “Ngiwanike make wakho,” watsi, “etalukati.” Watsi,
“Ngiyacolisa ngaloko lengakwenta.”

Futsi ngatsi, “O, kulungile, s’thandwa.”
236 Wase utsi, “Manje, unga—ungahlali uyimphohlo.” Wase
utsi…Bekangati kutsi kutokwentekani emahoreni lambalwa
kusukela lapho. Futsi ngabamba tandla takhe letitsandzekako
lapho tiNgelosi taNkulunkulu tihamba naye.
237 Ngaya ekhaya. Angatanga kutsi kumele ngenteni.
Ngalala phansi lapho ebusuku ngase ngiva…Ngicabanga
kutsi kwakuligundvwanyana, lebelisensimbini lendzala
yesitofu lapho besibeke khona emaphepha. Ngase ngivala
umnyango ngelunyawo lwami, nansiya ikimono iphanyekwe
ngemuva, (naye alele entasi le kuleyomoshali). Emva
kwesikhashana nje kwabakhona longibitako, watsi, “Billy!”
Futsi bekunguMnaketfu Frank Broy. Watsi, “Umntfwana wakho
uyafa.”

Ngatsi, “Umntfwana wami?”
238 Watsi, “Yebo, Sharon Rose.” Watsi, “Doc usenhla laphaya
manje, futsi watsi, ‘Une tshubhaculamenenjayithisi, wayimunya
kunina.’” Watsi futsi, “Uyafa.”
239 Ngangena emotweni, ngenyukela lapho. Nanguya
laph’akhona, lentfo lencane lelungile. Base bamphutfumisa
esibhedlela.
240 Ngaphuma ngayombona. Sam waphuma watsi, “Billy,
ungabe usangena kuleyondlu, ufanele ucabangele Billy Paul.”
Watsi, “Uyafa.”

Ngatsi, “Doc, ngi—ngifanele kubona umntfwanami.”
241 Watsi, “Cha, ungeke ungene.” Watsi, “Une menenjayithisi,
Billy, futsi utasetfwala uyotselela Billy Paul.”
242 Ngase ngiyalindza waze waphuma. Angikhonanga
kukumela kumbona afa, nenina ulele entasi laphaya endzaweni
yebangcwabi. Ngiyakutjela, indlela yeseca-mtsetfo imatima.
Nga—ngase ngiyahamba, ngabhaca ngesivalo, kwatsi Sam

nasaphumile nelinesi seliphumile, ngehlela endzaweni
lengaphansi kwesakhiwo. Kusibhedlelana nje. Bekabekwe
yedvwa cekelele, futsi netimphungane tisemehlweni akhe
lamancane. Futsi bebanalencane…lokulesikubita ngesi
“vikela-mbuzulwane,” noma lokuyinethi lencane lokubekwe
ngetulu kwemehlo akhe. Futsi bekane…anekufinyela
kwemamasela lobekumbamba, umlentana wakhe lokhuluphele
usolo uphakama wehla kanjalo, netandlana takhe letincane,
nalokokufinyela kwemamasela lobekumbamba. Futsi
ngambuka, nanaye bekamkhulu ngalokwenele nje kubamuhle,
anetinyanga cishe letisiphohlongo budzala.
243 Nenina bekavamise kumbeka ngephandle entfwaneni
yekumsekela lenemakona lamatsatfu, uyati, ebaleni, uma
ngifika laph’etulu. Ngangiyaye ngishaye ihuthi, futsi
kwakuyekudlale kutsi, “guu-guu, guu-guu,” kufune kuta kimi,
uyati.
244 Futsi nakuya lasilele khona s’thandwa sami, siyafa. Ngabuka
phansi kuye, ngatsi, “Sharry, uyamati Babe? Uyamati Babe,
Sharry?” Futsi kwatsi lapho abuka…Bekagula kamatima
kangangekutsi lelinye lalamehlo akhe lamahle laluhlata lase
limasoli. Loko kwatsi akuyidzabule kuyikhiphe kimi inhlitiyo
yami.
245 Ngaguca phansi, ngatsi, “Nkhosi, kodvwa ngenteni
kangaka? Angilishumayelanga yini liVangeli etindzaweni
tonkhe tetitaladi na? Ngente konkhe lengikwatiko kutsi
kufanele ngikwente. Ungangibambeli lutfo. Angizange
sengibite labobantfu ‘ngenkhukhuma.’ Nguye lowabita
labobantfu ‘ngenkhukhuma.’” Ngatsi, “Ngiyacolisa ngaleyontfo
kutsi kwenteka konkhe. Ngitsetselele. Unga—ungamtsatsi
umntfwanami.” Futsi ngisakhuleka, kwabonakala intfo
kungatsi imnyama…njengelishidi noma indvwangu yehla.
Ngati kutsi Ungalile.
246 Manje, naso-ke sikhatsi lesimatima kakhulu nalesiyingoti
kakhulu emphilweni yami. Nangisukuma ngimbuka, futsi
ngacabanga…Sathane wakufaka emcondvweni wami, “Yebo-
ke, usho kutsi sewushumayele kangaka, nalendlela loyiphilile,
kephamanje uma sekungumntfwanakho, Sewuyakuyekelela?”
247 Ngatsi, “Kunjalo. Uma Angeke asindzise umntfwanami,
ngako ngingeke…” Ngema. A—angatanga kutsi kumele
ngentenjani. Ngase-ke ngisho loku, ngatsi, “Nkhosi,
Ungiphile yena futsi seWumtsatsile futsi, malibongwe liGama
leNkhosi! Uma Ungangitsatsa nami lucobo, ngitawu chubeka
ngiKutsandze.”
248 Ngase ngibeka sandla sami etikwakhe, ngatsi, “Busiswa,
s’thandwa sami. Babe bekatsandza kukukhulisa, ngenhlitiyo
yami yonkhe bengifuna kukukhulisa, ngikukhulise kutsi
utsandze iNkhosi. Kodvwa tiNgelosi tiyeta titokulandza,

s’thandwa sami. Babe utawutsatsa umtimba wakho lomncane
awulalise emikhonweni yaMake. Ngitakungcwaba kanye naye.
Ngalelinye lilanga Babe uyohlangana nawe, ubolindza lapho
etulu naMake.”
249 Ngesikhatsi make wakhe afa, watsi, emavi ekugcina
lawasho, watsi, “Bill, hlala ensimini.”
250 Ngatsi, “Ngitawu…” Watsi…Ngatsi, “Uma ngiba
sensimini Nakabuya, ngiyotsatsa bantfwana ngikuhlangabete.
Uma ngifa, ngiyongcwatjwa eceleni kwakho. Ngako hamba
uye ngale ngesekudla saleligede lelikhulu, futsi uma ubabona
bonkhe bangena, ume lapho bese ucala kumemeta, ‘Bill!
Bill! Bill!’ umemete kakhulu kangangoba ungakhona.
Sitawuhlangana lapho.” Ngamvalelisa ngekumcabuza.
Ngisesenkhundleni yemphi nanamuhla. Cishe sekuyiminyaka
lengemashumi lamabili leyendlula. Sakha liphoyinti nemkami,
siyohlangana.
251 Ngase ngitsatsa lomntfwana lomncane, umasekafile, futsi
ngamlalisa emikhonweni yamake wakhe, samtsatsa samyisa
emathuneni. Futsi ngema lapho ngilalele uMnaketfu Smith,
umshumayeli waseMethodisti lowashumayela enkonzweni
yemngcwabo, “Umlotsa emlotseni, lutfuli elutfulini.”
(Ngacabanga, “Inhlitiyo enhlitiyweni.”) Nango ayoshona njalo.
252 Kwatsi nje esikhatsini lesingesidze emvakwaloko, ngatsatsa
Billy lomncane ngalokunye kusa ngamyisa lapho. Bekasengumfo
lomncanyana impela. Beka…
253 Kungako ahlala njalo angehlukani nami futsi nami
ngingehlukani naye, kwangibita kutsi ngibe ngiko kokubili
kuye nginguBabe naMake (kokubili) kuye. Bengiye ngitsatse
libhodlelana lakhe. Besingeke sikhone kubasa umlilo ebusuku
kuze sifutfumete lubisi lwakhe, ngako bengilala etikwalo
ngemhlane kanje ngilugcine lufutfumele ngekushisa kwemtimba
wami.
254 Soloku sabambana njengabobhululu, futsi ngalolunye
lwaletinsuku leti uma sengiyishiya lenkhundla ngifuna kumnika
Livi, bese ngitsi, “Chubeka, Billy. Ubohlala naLo.” Labanye
bantfu bayamangala kutsi kubangelwa yini kutsi ngihlala
nginaye sonkhe sikhatsi. Angiyoze ngimyekele. Sewuze ushadile
manje, kodvwa ngisakhumbula kutsi wangitjela kutsi, “Hlala
naye.” Futsi siba ndzawonye njengabobhululu.
255 Ngiyakhumbula ngihambahamba edolobheni, nelibhodlela
lisekhwapheni lami, bekakhala. Ngalobunye busuku beka…
besihamba nje ebaleni lelingemuva lapho…(Ngesikhatsi
nasatobeleka, bekafutsetelana, bese ngi…bekaseyintfombi
nje, niyati.) Futsi bengihamba ngiye emuva nasembili ngisuka
esihlahleni sem-okhi ebaleni lelingemuva. Futsi bekakhalela
Make wakhe, kepha bengingenaMake lebengingamuyisa kuye.
Ngangimmema, ngitsi, “O, s’thandwa.” Ngitsite…

256 Watsi, “Babe, uphi kantsi make wami na? Ngabe wambeka
laphaya emhlabatsini yini?”

Ngatsi, “Cha, s’thandwa. Uyaphila, usetulu eZulwini.”
257 Washo lenye intfo lapho, leyacishe yangibulala, ngalenye
intsambama. Bekakhala, kwase kukudzala kuhlwile, futsi
ngangimmemile emhlane kanjalo, ngimmeme lamahlombe ami
futsi ngimbhambadza kanjena. Wase utsi, “Babe, ngicela
uhambe uyolandzaMake umletse lapha.”

Futsi ngatsi, “S’thandwa, ngeke ngimtfoleMake. Jesu…”
Wase utsi, “Kulungile-ke, tjela Jesu angitfumelele make

wami. Ngiyamfuna.”
258 Ngase ngitsi, “Kulungile, s’thandwa, mine…mine nawe
sitawuhamba siyombona ngalesinye sikhatsi.”

Wase uyema, watsi, “Babe!”
Ngatsi, “Yebo?”
Watsi, “NgimbonileMake laph’etulu kulelalifu.”

259 Awu, kwatsi akungibulale! Ngacabanga, “Hhe! ‘Ngibone
Make laph’etulu kulelalifu.’” Ngacishe ngaculeka. Ngamgona
esifubeni sami lomfanyana kanjena, futsi ngibhekise inhloko
yami phansi, ngachubeka ngangena.
260 Tendlula tinsuku. Angikhohlwanga. Ngazama kusebenta.
Angikhonanga kubuyela ekhaya, kwasekungasesilo likhaya.
Futsi bengifuna kuhlala. Besite lutfo ngaphandle kwaleyo
fenisha lebeseyigugile, kepha kwakuyintfo mine nemkami
lesasiyitfokotele sindzawonye. Kwakulikhaya.
261 Futsi ngiyakhumbula ngalelinye lilanga bengizama
kusebenta emnyangweni wahulumende. Bengikadze
ngikhuphukile ngilungisa intsambo yagezi lenkhulu lendzala,
leyayilengela phansi, kwakusenombonombo. Ngakhwela
kulesiphambano lesi. (Futsi bengingafuni kumkhohlwa
loyomntfwana. Bengimbona umkami ahamba, kepha kubona
lowomntfwanyana ahamba, inshwanyana lencane tatane.)
Futsi bengilapho, futsi ngihlabela, “Entsabeni lekudze, kwema
siPhambano lesimahhedle.” Netintsambo letincane tagezi
tehla tiyongena esigujini sagezi bese tiphumele kule (uyati)
nkhulu. Futsi bengilenga etulu lapho kuso. Kwenteka ngatsi
kubuka, nelilanga liphuma emvakwami. Nalapho, tandla tami
ngateneka, ngabona luphawu lwaleso siPhambano e—egcumeni
ngale. Ngacabanga, “Yebo, kwakutono tami letaMbeka lapho.”
262 Ngatsi, “Sharon, s’thandwa, Babe ufuna kabi kukubona,
s’thandwa. Ngifisa kangakanani kuphindze ngikugone
etandleni tami futsi, wena muntuzana.” Ngacabanga kwate
kweca. Kwase kuphele emaviki. Ngakhipha liglavu le rabha
esandleni. Kunemandla agezi langemakhulu langemashumi
lamabili nakutsatfu lagijima etintsanjeni lebetilapha edvute

nami. Ngalikhumula liglavu le rabha. Ngatsi, “Nkulunkulu,
ngiyenyanya kwenta loku. Ngiligwala.” “Kodvwa, Sharry,
Babe utokubona naMake khona kulemizuzu lembalwa
nje.” Ngacala kulikhumula liglavu lami, kuze ngitobamba
letotintsambo letinemandla latinkhulungwane letimbili
nemakhulu lamatsatfu tagesi. Bewangancamula…Ngani,
ungakubamba ngeke kusale ngisho nalencane ingati kuwe.
Ngako-ke nga—nga—ngacala ngalikhumula leloliglavu, kwase
kubanalokwentekako. Nangiphaphama, besengihleti phansi
emhlabatsini tandla tami tiphakeme kanjena, tisebusweni bami,
ngikhala. Kwaba ngumusa waNkulunkulu, ngaphandle kwaloko
ngabe bengingeke ngibe nayo lenkonzo yekuphilisa lapha,
nginesiciniseko saloko. BekuNguye lobekavikela sipho saKhe,
hhayi mine.
263 Ngahamba ngaya ekhaya. Ngayekela konkhe, ngakhweta
emathulusi ami. Ngabuyela emuva, ngatsi, “Sengiy’ekhaya.”
264 Ngazulazula endlini, futsi ngatsatsa liposi endlini,
kwakumakhata, futsi ngangena. Sasinelikamelo linye lelincane,
bengilala embhedzeni lomncane lapho, nesitfwatfwa singena,
nalesositofu lesidzala. Ngalitsatsa liposi futsi ngalibuka
leliposi, futsi intfo yekucala lapho kwakuyimadlana yakhe
lebekayongele Khisimusi, bosheleni labasiphohlongo, “Nkst
Sharon Rose Branham.”Nako-ke, sekubuya konkhe futsi.
265 Ngangikadze ngingugadzi wetilwane tasendle. Ngefika
khona laphaya ngatsatsa sibhamu sami, livolovolo, esikhwameni
selivolovolo. Ngatsi, “Nkhosi, a—angisakhoni kuchubeka
naloku, ngi—ngiyafa. Ngi—ngihlupheke kakhulu.” Ngacipha
lidlebe lesibhamu, ngasibeka enhloko yami, ngiguce
kulowombhedze lomncane kulelokamelo lelimnyama. Ngatsi,
“Babe wetfu LoseZulwini, malingcweliswe liGama laKho.
UMbuso waKho mawufike, intsandvo yaKho mayentiwe,”
futsi ngisazama, ngasho ngiwucindzetela kakhulu umkhwebulo
wesibhamu, ngatsi, “emhlabeni njengoba yentiwa naseZulwini.
Siphe namuhla sinkhwa setfu semihla ngemihla.” Futsi
sangadubuli!
266 Futsi ngacabanga, “O Nkulunkulu, kantsi Ucondze
kungidzabula ngibe ticucu na? Ngenteni kangaka na?
Awungivumeli ngisho nekutsi ngife.” Futsi ngasilahla phansi
sibhamu, sasho sachuma sashaya inhlamvu yaphumela
ngale kwelikamelo. Ngase ngitsi, “Nkulunkulu, angifi ngani
ngikhweshe kuloku na? Angisakhoni kuchubeka kuyembili.
Umele wente lokutsite kimi.” Ngawela etikwembhedze wami
longcolile lomncane, lowakhelwe eludvongeni lapho ngakhala.
267 Kungenteka kube ngangilele. Angati noma bengilele noma
kwentekani.
268 Ngangihlale njalo ngifisa kuya eNshonalanga. Bengisolo
ngifuna lolunye luhlobo lwetigcoko tabo. Babe wami

bekatsandza kabi kugibela emahhashi etinsukwini tebusha
bakhe, nami ngangisolo ngifuna kuba naleyonhlobo
yaletotigcoko. Futsi uMnaketfu Demos Shakarian ungitsengele
lesisodvwa itolo, bengicala ngca kuba naso (angikaze ngibe naso)
lesinjalo, lenhlobo yetigcoko tasenshonalanga.
269 Futsi bengicabanga kutsi ngangihamba ngibheke entasi
ngasenkhangala, ngihlabela leloculo, “Kunelisondvo lelephukile
encoleni, kuneluphawu epulazini letinkhomo, ‘IyaTsengiswa.’”
Futsi ngisachubeka, ngabona incola lendzala imbonyiwe,
kungatsi yincola yasenkhangala leyinkalishi, nelisondvo
belephukile. Yebo, loko kwakumele umndeni wami lowephukile.
Futsi-ke ngisasondzela, ngabuka, nako kume intfombatanyana
le—lenhle impela, leseyincane, letsi ayibe nemashumi lamabili
eminyaka budzala, tinwele letimhlophe letikhephutelako
nemehlo laluhlata-sasibhakabhaka, igcoke letimhlophe.
Ngayibukisisa, ngatsi, “Unjani?” Ngachubeka.

Yatsi, “Sawubona, Babe.”
270 Futsi ngajika ngabuka emuva, ngatsi, “Utsi Babe?”
“Leni,” ngatsi, “ungakusho kanjani loko, Nkhosatana, unga…
ngingaba ngubabe wakho kanjani ngoba wena umdzala
ngangami na?”
271 Watsi, “Babe, kungatsi awati laph’ukhona.”

Ngatsi, “Usho kutsini na?”
272 Watsi, “LiZulu leli.” Watsi, “Emhlabeni nganginguSharon
wakho lomncane.”

“Leni,” ngatsi, “s’thandwa, wawuseluswane loluncane
mosi.”
273 Watsi, “Babe, tinswane letincane atibi tinswane letincane
lapha, baphila ingunaphakadze. Atigugi futsi atikhuli.”
274 Ngase ngitsi, “Yebo-ke, Sharon, s’thandwa, se—
sewunguwesifazane lomncane, lomuhle.”

Watsi, “Make ukulindzile.”
Ngase ngitsi, “Kuphi?”
Watsi, “Etulu ekhaya lakho lelisha.”

275 Ngatsi, “Likhaya lelisha?” BakaBranham bayimihambima,
abanamakhaya, bavele nje…Futsi ngatsi, “Yebo-ke, angizange
sengibenelikhaya, s’thandwa.”
276 Watsi, “Kepha unalo etulu lapha, Babe.” Angikhulumi
intfo yebuntfwana, kepha kwaba ngulokuphatsekako kimi.
[Umnaketfu Branhamuyakhala—Umhl.] Uma ngicabanga ngalo,
kuvele kubuye konkhe futsi. Watsi, “Unalo lapha, Babe.” Ngiyati
kutsi nginalo ngale, ngalelinye lilanga ngiyoya kulo. Watsi,
“Uphi Billy Paul, umnaketfu?”
277 Ngase ngitsi, “Yebo-ke, ngimshiye kaNkkt. Broy, emizuzwini
lembalwa lendlulile.”

Watsi, “Make ufuna kukubona.”
278 Futsi ngagucuka ngabuka, kwakunetigodlo letinkhulu
letiphakeme, neNkhatimulo yaNkulunkulu iphakama ita kuto.
Ngase ngiva kuhlabelela ikwaya yetiNgelosi, “Khaya Lami,
Khay’elihle.” Ngakhuphuka ngetitebhisi letindze, ngigijima
ngesivinini. Futsi nangifika emnyango, nango emile, agcoke
ingubo lemhlophe, leto tinwele letimnyama, letindze, tehla
tiyoshaya emhlane wakhe. Waphakamisa imikhono yakhe,
njengaloku bekahlale enta uma ngifika ekhaya ngikhatsele
ngiphuma emsebentini noma kuphi. Ngambamba ngetandla,
ngatsi, “S’thandwa, ngibone Sharon entasi laphaya.” Ngatsi,
“Sewuyintfombi lenhle kabi, akanjalo na?”
279 Watsi, “Yebo, Bill.” Watsi, “Bill.” Wangigaca, (wase utsi)
angigace emahlombe, wacala kungibhambadza, watsi, “Yekela
kukhatsateka ngami naSharon.”

Ngatsi, “S’thandwa, akuvumi.”
280 Watsi, “Manje mine naSharon sincono kakhulu kunawe.”
Wase utsi, “Ungaphindzi ukhatsateke ngatsi. Uyangetsembisa
na?”
281 Ngase ngitsi, “Hope,” ngatsi, “bengisolo nginesitunge sakho
naSharon, naBilly uhlale anikhalela sonkhe sikhatsi.” Ngatsi,
“Angati kutsi ngitamentanjani.”
282 Wase utsi, “Kutawulunga, Bill.” Watsi, “Ngicela
ungetsembise nje kutsi ngeke usaphindze ukhatsateke.” Wase
utsi, “Ungeke wahlala phansi na?” Futsi ngacalata futsi
kwakunesitulo lesikhulu lesibanti.
283 Futsi ngiyakhumbula ngake ngetama kutsenga situlo.
Manje, njengoba sengivala. Ngake ngetama kutsenga
situlo ngalesinye sikhatsi. Besinetitulo letindzala—ndzala
letejwayelekile letinelugodvo ngaphansi kwenta isethi
yeliblakufesi. Kwakufanele sisebentise tona, kungutona titulo
kuphela lesasinato. Futsi sasingatsenga lesinye saleti lokhona
uhlala ucamele ngemhlane kuso, sinjenge…Ngiyayikhohlwa
lenhlobo yetitulo lekuhlalisa lapho uphumule kamnandzi. Futsi
sibita emadola lalishumi nesikhombisa, futsi bewungakhokha
emadola lamatsatfu sibekelo bese kuba lidola njalo ngeliviki.
Futsi sasitsenga sinye. Futsi, o, uma ngingena…Bengisebenta
imini yonkhe, ngishumayele kuze kube sekhatsi kwalamabili
etitaladini nanomakuphi lapho bengingashumayela khona.
284 Futsi—futsi kwenteka ngalolunye lusuku ngabasemuva
ngekubhadala. Sasingakhoni, futsi kwendlula lusuku nelusuku,
kwatsi ekugcineni ngalelinye lilanga befika basitsatsa
situlo sami bahamba naso. Ngalobobusuku, angeke ngize
ngikhohlwe, yena bekangibhakele icherry-phayi. Lokuncane
lokudzadlana tatane, be—be—bekati kutsi ngitawudvumateka.
Futsi emvakwekudla kwakusihlwa ngatsi, “Ujabuliswe yini
kangaka kusihlwa nje, s’thandwa?”

285 Wase utsi, “Ngitsi, ngicele bafana ngale kamakhelwane
bakugubhele imisundvu yekudoba. Awucabangi kutsi
kungaba kuhle uma singehla siye emfuleni sitsi kudobadoba
sikhashanyana?”

Futsi ngatsi, “Yebo, kodvwa…”
286 Wase ucala kukhala. Ngati ke kutsi kukhona lokungahambi
kahle. Nganginako kusola ngoba besebake vele bangitfumelele
satiso kutsi batofika batosilandza. Futsi asikhonanga
kulibhadala lelodola ngeliviki. Asikhonanga, sehluleka…
sasingalikhoni. Wangigaca, ngase ngiya ngasemnyango nesitulo
sami sasihambile.

Wangitjela etulu Laphaya, watsi, “Uyasikhumbula
lesositulo, Bill?”

Futsi ngatsi, “Yebo, s’thandwa, ngiyasikhumbula.”
Watsi, “Ngiso-ke lebewucabanga ngaso, akusiso na?”
“Ya.”

287 Watsi, “Yebo-ke, bangeke basitsatse lesi, lesi sibhadelwe.”
Watsi, “Ake uhlale phansi umzuzu nje, ngifuna kukhuluma
nawe.”

Ngase ngitsi, “S’thandwa, angikucondzi loku.”
288 Wase utsi, “Ngetsembise, Billy, ngetsembise kutsi ungeke
uphindze ukhatsateke. Sewubuyela emuva manje.” Wase utsi,
“Ngetsembise kutsi ungeke ukhatsateke.”

Futsi ngatsi, “Angeke ngikhone kukwenta loko, Hope.”
289 Khona manjalo ngabona, sekumnyama ekamelweni.
Ngacalata, ngasiva sandla sakhe sisemahlombe ami. Ngatsi,
“Hope, ngabe ulapha ekamelweni na?”
290 Wacala kungibhambadza. Watsi, “Utangentela
lesosetsembiso, Bill na? Ngetsembise kutsi ungeke ushade…
uphindze ukhatsateke nhlobo.”

Ngatsi, “Ngiyakwetsembisa.”
291 Futsi-ke nasangibhambadze kabili noma katsatfu,
wabesewuhambile. Ngagcuma ngakhanyisa, ngabuka ndzawo
tonkhe, bekangasekho. Kodvwa bekasandza kuphuma
lakamelweni. Akahambi, usaphila. BekangumKhristu.
292 Billy nami saya ethuneni lapha esikhatsini lesendlulile,
aphetse imbali lencanyana yamake wakhe nadzadzewabo,
ekuseni nje ngemkhosi weluVuko, futsi sema.Umfanyanawacala
kukhala, watsi, “Babe, makewami ulaphaya phansi.”
293 Ngatsi, “Cha, s’thandwa. Cha, akekho phansi laphaya.
Dzadzewenu akekho phansi laphaya. Sinelithuna lelivalekile
lapha, kepha le ngesheya kwelwandle kunelithuna lelivulekile
lapho Jesu avuka khona. Futsi ngalelinye lilanga Uyobuya,
Uyobuya naDzadzewenu naMake kanye Naye.”

294 Ngisenkhundleni yemphi namuhla, bangani. Ngi—ngingeke
ngisakhona kuchubeka ngicoce. Ngi…[Umnaketfu Branham
uyakhala—Umhl.] Nkulunkulu anibusise. Akesikhotsamise
tinhloko tetfu umzuzu nje.
295 O Nkhosi! Tikhatsi letinengi, Nkhosi, nginesiciniseko kutsi
bantfu abacondzi, uma bacabanga kutsi letintfo leti tita kalula.
Kepha kunelusuku lolukhulu lolutako lapho Jesu ayokuta khona
futsi tonkhe letinsizi leti titawesulwa. Ngiyakhuleka, Babe
loseZulwini, kutsi Utawusisita kutsi sitilungiselele.
296 Futsi leso setsembiso sekugcina, nangimcabuza esihlatsini
ngaloko kusa, kutsi ngiyohlangana naye lapho ngalolosuku.
Ngiyakholwa kutsi utawube eme kulelo pali, amemeta
ligama lami. Soloku ngahlala kulesosetsembiso ngeliciniso
kusukela lapho, Nkhosi, ngijikeleta umhlaba wonkhe,
kutotonkhe tinhlobo tetindzawo, ngetama kubaletsela liVangeli.
Sengiyaguga manje, futsi sengikhatsele, ngiphelile. Ngalolunye
lwaletinsuku leti ngitawulivala kwekugcina leliBhayibheli.
Ngako, Nkulunkulu, ngigcine ngetsembekile kulesetsembiso.
Ngigcine ngisemseni Wakho, Nkhosi. Mangingabuki etintfweni
talemphilo, kepha ngiphilele tintfo tangale. Ngisite kutsi
ngetsembeke. Angiceli kutsi ungitototise, cha, Nkhosi,
umaKhristu wami wafa laphaya kabuhlungu. Nabo bonkhe laba
labanye bafa kanjalo. Angiceli nomayini intfo lelula. Ngiphe
nje kutsi ngetsembeke, Nkhosi, ngibe secinisweni. Vumela
bantfu bangitsandze kuze ngibaholele kuWe. Futsi ngalelinye
lilanga uma sekwendlule konkhe futsi sibutsane ngaphansi
kwaletotihlahla letihlala tiluhlata, ngifuna kumbamba
ngesandla ngimsukumise, kukhombisa bantfu baseAngelus
Temple nabobonkhe labanye. Kutawuba sikhatsi lesimnandzi
kakhulu.
297 Ngiyakhuleka kutsi umusa waKho uwutfululele kitsi sonkhe
lapha. Nalabo labalapha, Nkhosi, mhlawumbe labangakwati
nhlobo Wena. Futsi mhlawumbe banebantfwanyana babo
labatsandzekako ngesheya kwelwandle ngale. Nangabe
bangakasigcwalisi setsembiso sabo, kwangatsi bangasigcwalisa
manje, Nkhosi.
298 Sisakhotsamise tinhloko tetfu, angati noma ukhona
yini kulelihhola lelikhulukati manje ntsambama, bangakhi
kini labatsi “Mnaketfu Branham, ngiyafuna nami
kudibana nalabatsandzekako bami, futsi. Ngi—ngi—nginabo
labatsandzekako ngesheya kwemfula ngale”? Mhlawumbe
wenta setsembiso sekutsi uyobabona, mhlawumbe mhla utjela
Make utsi “uhambe kahle” enhla laphaya ethuneni ngalelolanga,
mhlawumbe kungesikhatsi utjela Dzadzewenu lomncane
utsi “uhambe kahle,” noma Babe, noma kumbe labanye
babo labasethuneni, lowetsembisa kutsi uyophindze udibane
nabo, futsi awu—awukaze utilungiselele kuze kube manje.
Awucabangi kutsi kusikhatsi lesihle sekukwentamanje na?

299 Ngiyacolisa ngekudzabuka ngikhale. Kodvwa, o, hhe, awati,
mngani. Anati kutsi—kutsi kutinikela kuni! Loko akusilo
licashata, nakancane, lalomlandvo wemphilo.
300 Bangakhi kini labangatsandza kusukuma manje benyuke
bete lapha batokhulekelwa, batsi, “Ngifuna kuhlangabeta
nalabatsandzekako bami”? Sukuma etetsamelini wehle ute
lapha. Ungakwenta loko na? Uma kukhona umuntfu lotsite
longakatilungiseleli kute kube manje. Nkulunkulu akubusise,
mnumzane. Ngibona indvodza lendzala lelikhalatsi isuka ita,
nalabanye bayeta. Tehlele, nine lakubovulande labasesitezi etulu
laphaya, hambani ekhatsi kwesikhala setitulo. Noma nime,
nine lenifuna kukhunjulwa ngelivi lemkhuleko njengamanje.
Nako ke. Sukuma ume utsi mpo ngetinyawo takho. Kuhle.
Sukuma, yonkh’indzawo, nine leningatsi, “Nginababe ngale
kuleyandzawo le, nginamake noma kumbe lotsandziwe ngale
kuleyandzawo. Ngifuna kuhamba ngiyohlangana nabo. Ngifuna
kuhlangana nabo ngekuthula.” Ungasukuma, sukuma nje
ume ngetinyawo takho, nomakuphi lapho etetsamelini. Mani
ngetinyawo takho, utsi, “Ngifuna kwemukela.”
301 Nkulunkulu akubusise, dzadze. Nkulunkulu akubusise
emuva laphaya. Futsi akubusise nawe etulu laphaya. INkhosi
ikubusise lapha, mnumzane. Kulungile. Etulu kuvulande
losesitezi, iNkhosi ikubusise. Yonkh’indzawo, ndzawo tonkhe,
sukumani nime ngetinyawo tenu manje kutsi sibenelivi
lemkhuleko, njengoba uMoya loyiNgcwele uselapha futsi
ahambahamba etinhlitiyweni tetfu, ku—ku—kutsi ephule.
302 Niyati, lokufunwa libandla namuhla kukutsi lephulwe.
Kufanele sehle siye eNdlini yeMbumbi. Lolwati lwetfu
lwesayensi yetenkholo yekutentela lelukhuni ngalesinye
sikhatsi ayisebenti kahle. Lesikudzingako yinhlobo lendzala
yekwephulwa, kuphendvuka etinhlitiyweni tetfu, sitsambele
Nkulunkulu. Ngabe ngulaba kuphela labalungele kuma na?

Asikhotsamise tinhloko tetfu silungele kukhuleka.
303 O Nkhosi, Lowavusa Jesu kutsi a…kulabafile, kuze
asilungise sonkhe ngekukholwa, sikholwa. Ngiyakhuleka,
Nkhosi, kutsi laba labeme lapha manje ngetinyawo tabo
kuKwemukela, ngiyakhuleka kutsi kutsetselelwa kube
kubo. Futsi, O Nkhosi, ngiyakhuleka kutsi baKwemukele
njengeMsindzisi neNkhosi nesiThandwa sabo, futsi mhlawumbe
banamake noma babe noma kumbe lomunye longesheya
kwelwandle. Yinye intfo lenginesiciniseko ngayo, banaye
uMsindzisi. Kwangatsi bangatsetselelwa tono tabo, nabo
bonkhe bubi babo besulwe, kuze imiphefumulo yabo ihlantwe
eNgatini yeliWundlu, futsi baphile ngekuthula kusukela manje
kuy’embili.
304 Futsi ngalelinye lilanga lenkhatimulo nasekuphele konkhe,
kwangatsi singabutsana eNdlini yaKho, futsi sibe lapho

njengemindeni lengakephuki, sidibane netithandwa tetfu
letisilindzile ngesheya. Loku, sibabeka kuWe, kutsi, “Wena
utamgcina ekuthuleni lokuphelele lowo lonhlitiyo yakhe
ihleli kuYe.” Siphe loku, Nkhosi, sisabaletsa kuWe. EGameni
leNdvodzana yaKho, iNkhosi Jesu. Ameni.
305 Nkulunkulu anibusise. Nginesiciniseko kutsi tisebenti
tiyanibona lapho nime khona, futsi batawuba nani emizuzwini
lembalwa.
306 Namanje kulabo labatokwemukela emakhadi
ekukhulekelwa. Billy, uphi Gene naLeo, ngabe basemuva
na? Bakhona lapha kutoniketa emakhadi ekukhulekelwa
emizuzwini lembalwa. Umnaketfu utokhulula letetsameli
ngemthandazo, bese kukhishwa emakhadi ekukhulekelwa.
Sitawubuye sibuye emvakwesikhashana, kutokhulekela
labagulako. Kulungile, mnaketfu. 

